
APOKALIPSIS
Xowaꞌ xalkʼantsat na Juan kʼal na

Jesukristo

Xowaꞌ in xalkʼaꞌ na Jesukristo
1 Jechéꞌ jaꞌich xowaꞌ na Dios in xalkʼantsi na

Jesukristo abal kin pidhaꞌ kin choꞌóbnaꞌ nin
tʼójontsixiltsik xowaꞌ neꞌech ka támun kʼunat i kʼij.
Na Jesukristo in abaꞌ nin tʼokat abatwálejil abal ka
xalkʼantsat na Juan jechéꞌ an ti xalkʼantsixtaláb.
2 Jechéꞌna Juan, nin tʼójontsixilna Jesukristo, jaꞌich
xin tʼilámalich nin káwintal na Dios, in ólnámal
xowaꞌ in tʼajámal na Jesukristo ani ejtal xowaꞌ in
chuꞌúmal.

3Kʼijidh tʼajat abal xitaꞌkinajay, kin exbay jechéꞌ
an tʼiltsixtaláb ani kin tʼajaꞌ xowaꞌ jechéꞌ kʼwajat
dhutsadh, pos an kʼij exomich ti kʼunel.

Na Juan in dhutsuntsal ti chapnédhomtaláb an
belomtsik xi kʼwajattsik ba búk i bitsow

4 Nanáꞌ, xu bij Juan, u dhutsuntsal an belomt-
sik xi kʼwajattsik ba búk i bitsow xu takʼnaltsik
ban chabál xi Asia. Ka bachʼutsik i alwaꞌtaláb
ani i kʼijidhtaláb xi tál ba na Dios, xi kʼwajat
ejat malilíl i kʼij ani xi tál jeye ba búk an ejat-
talábtsik xi kʼwajat tin tamét nin tʼokat kʼwajtal
na Dios. 5 Ka bachʼutsik jeye i alwaꞌtaláb ani i
kʼijidhtaláb xi tál ba na Jesukristo an lujat óltsix,
xi okxinék ka ejech ti ít abal yabich jaykʼi ka
chemech ani xin koꞌol i awiltaláb kin takʼiy i
pakdhaꞌ takʼix xi techéꞌ ti kʼayꞌlá. Na Jesukristo

tu kʼanidhál, tu wixkʼintsámalich an ti walastalábil
kʼal nin xichʼál, 6ani tu tʼajámalich tu pakdhaꞌ takʼix
ani tu páleꞌ abal ki tʼójontsi nin Tátaꞌ Dios. ¡Ke
an labidh tʼokattaláb ani an awiltaláb kin kóꞌoy
Jajáꞌkʼi malilíl i kʼij! Anchanꞌ ka tʼájan.

7 ¡Ka achʼaꞌtsik, na Kristo neꞌech ka tsích ban
tokow! Kʼal ejtal ti neꞌech ka chuꞌtat, asta kʼal
xi kʼál ti chʼojbédhats. Ejtal an atiklábtsik xi ban
kʼayꞌlá neꞌech ka ukʼintsik tam kin chuꞌu. Aniꞌ
anchanꞌ neꞌech ka támun.

8 “Nanáꞌich nin tujtal ani nin okʼontal”, anchanꞌ
tin ulal an Ajátikláb xi ejtal in ejtowal kin tʼajaꞌ ani
xi kʼwajat ejat malilíl i kʼij.

Na Juan in chuꞌtsi tin labidh tʼokát na Kristo
9 Nanáꞌ, xu bij Juan, tu at kidhábtsik neye ani

exom u watʼnál an yajtsiktaláb jelti tatáꞌtsik. In
takʼnélich neye kʼal na Dios ani exom u watʼnál
xowaꞌkichkʼi kʼal tin kwenta na Jesukristo. In
kʼwajat tin wikʼnél ban chakam chabál xin bij
Patmos xi kʼwajat ban jaꞌ. In kʼwajat tin wikʼnél
abal u tʼilál an alwaꞌ tʼilab ani abal u tʼilál jeye
xowaꞌ in tʼajámalna Jesukristo. 10 Jun i domingo, xi
jayéchkʼi jelti na kʼítsá tam ti ejech ti ít an Ajátikláb,
in jilkʼon teykómte kʼal in cháp an Tʼokat Ejattaláb
ani u achʼaꞌ tu kúx jun i kawidh káwintaláb, jelt xan
tu júsnal i korneta, 11xu káw tin utsaꞌ enchéꞌ:
―Nanáꞌich nin tujtal ani nin okʼontal. Ka

dhutsaꞌ ba jun i úw xowaꞌ exom a chuꞌtal ani ka
abtsi an belomtsik xi kʼwajat ba búk an bitsow xu
takʼnaltsik ban chabál xi Asia. An bitsowtsik xi
Efeso, xi Esmirna, xi Pérgamo, xi Tiatira, xi Sardis,
xi Filadelfia ani xi Laodisea.

12 In chawꞌkʼin abal ku chuꞌuxitam jáꞌ tin tawnál
ani tam tin chawꞌkʼin, u chuꞌu búk in kúb i béla
xi tʼajadh kʼal i oro. 13 Junax chʼejel ba jachanꞌ
búk in kúb an béla, u chuꞌu jun i inik xeketlidh
kʼal jun i xeketláb xi bodhól asta bin akan ani in
wíkʼím bin itsích jun i wikʼaxtaláb xi tʼajadh kʼal
i oro. 14 Nin xiꞌíl dhakniꞌ tʼajat jelt in dhak xiꞌíl i
borrego o jelti an chám ani nin wal jelti i kʼamal.
15 Nin akan chʼaxixíl jelti i bádhits patʼál xin bij
bronse, xi xoꞌkadh ba jun i jorna; ani nin káwintal,
kawidh jelti tam u bososól yán i jaꞌ. 16 Bin eját
kʼubak in koꞌol búk a óttsik ani bin wiꞌ u kalel jun
i chʼupidh machét xi tamatkʼi ti wiꞌidh. Putál nin
wal in junwal jelti na kʼítsá tam tajax tʼajat.

17Tam tu chuꞌu, in kwajlan bin akan jeltimax in
chemnek. Por Jajáꞌ tinpuntsi an tin ejátkʼubakani
tin utsaꞌ enchéꞌ:
―Yab ki jikʼey, Nanáꞌich nin tujtal ani nin

okʼontal. 18Nanáꞌich xin kʼwajat ejat, in chemdhá,
por xoꞌ in kʼwajatich ejat abal malilíl i kʼij. Nanáꞌ
u átantsámalich tin awiltal an chemlá ani xon tu
kʼalel an chemélomtsik. 19 Ka dhutsaꞌ xowaꞌ a
chuꞌúmal, xowaꞌ a chuꞌtal ani xowaꞌ neꞌech ka
chuꞌu tayíl. 20 Jechéꞌ jaꞌich xowaꞌ kʼwajat yab
tejwaꞌbaxi búknaótxa chuꞌubuejátkʼubakani xi
búk in kúb an béla xi tʼajadh kʼal i oro: xi búk na ót,
in léꞌkinulu i óltsixtsikabal anbelomtsikxi kʼwajat
ba búk an bitsow; ani xi búk in kúb an béla, in léꞌ
kin ulu an belomtsik xi kʼwajat ba búk an bitsow.

2
Xowaꞌ dhutsuntsat an belomtsik xu kʼwajíl ban

bitsow xi Efeso

1 ʼKa dhutsuntsi enchéꞌ an óltsix xi kʼwajat ban
belomtsik xi Efeso: “Enchéꞌ tin ulal xin koꞌol
búk na óttsik bin eját kʼubak ani xi xeꞌech junax
chʼejel ba xi búk in kúb an béla xi tʼajadh kʼal i
oro: 2Nanáꞌ u choꞌób xowaꞌ a tʼajál, u choꞌób abal
chapik tʼajat tin tʼójontsal, a kuxyal xowaꞌkichkʼi
ani yab tʼajat a kulbetnál xi yabtsik alwaꞌ inik. A
chuꞌúmalich ke xin ulaltsik u abatwále, yab tsubax
ani u kʼambixtsik. 3 A watʼnámal i yajtsiktaláb, a
kuxyámal xowaꞌkichkʼi, i tʼójnékich tʼajat kʼal Nanáꞌ
tu kwenta ani yab i chekenek. 4 Por u chuꞌtal jun
xataꞌ yab alwaꞌ xowaꞌ a tʼajám: yabich tin kʼakʼnál
jelt tam ti jidhtal. 5 Jaxtám, ka chalpay xowaꞌ yab
alwaꞌ a tʼajál, ka jilaꞌich ka tʼajaꞌ xowaꞌ yab alwaꞌ
ani ka tʼajaꞌich juní xowaꞌ a tʼajálwiꞌik tin jidhtal.
Pos max yab ka jilaꞌ ka tʼajaꞌ xowaꞌ yab alwaꞌ,
neꞌechkinkʼale jikʼat tuchuꞌuanineꞌechkuwékʼoy
nin kúb na bélajil xon ti kʼwajat. 6 Por a koꞌol jun
xataꞌ alwaꞌ, a pojkál xowaꞌ in tʼajál an nikolaítas,
xi Nanáꞌ u pojkál neye. 7Xitaꞌ in koꞌol in ochʼoxtal
alwaꞌ, kin exbay xowaꞌ an Tʼokat Ejattaláb in utsál
an belomtsik: Xitaꞌ kin kuxuy ejtal xowaꞌkich kʼal
Nanáꞌ tukwentaaniyabkin jilaꞌ ti kinbelaꞌ, neꞌech
ku pidhaꞌ kin kʼaptsi tinwalíl an teꞌ xin pidhnál an
xeꞌchintaláb xi yab in koꞌol in okʼontal. Jechéꞌ an
teꞌ, kʼwajat xon tu takʼix na Dios.”

Xowaꞌ dhutsuntsat an belomtsik xu kʼwajíl ban
bitsow xi Esmirna

8 ʼKa dhutsuntsi an óltsix xi kʼwajat ban belomt-
sik xi Esmirna: “Enchéꞌ tin ulal xi Jajáꞌich nin
tujtal ani in okʼontal, xi chemech ani ejech ti ít:

9 Nanáꞌ u choꞌób xowaꞌ a tʼajál; u choꞌób an yajt-
siktaláb xa watʼnál ani abal i chʼojontál, por yab i
chʼojontál. U choꞌób xan ti odhbijyal xin ulaltsik
ke u judío, por yabtsik u judío, in atiklábil i lej
atʼax. 10 Yab ka jikʼnaꞌ an yajtsiktaláb xi neꞌech ka
watʼnaꞌ. An lej atʼax neꞌech kin tʼajaꞌ ka balyat ban
wikʼaxteꞌ taltsik xi tatáꞌtsik abal ki chuꞌtattsikmax
tsubax lejtal tinbeláltsikani neꞌechkawatʼnaꞌtsik i
yajtsiktaláb tinnakíl lájuakʼítsá. Poryabka jalkʼuy
na chalab, ka óntsi ti kin belaꞌ maske ki chemdhá
aniNanáꞌ, neꞌech tupidhaꞌan ti xeꞌchintalábxiyab
in koꞌol in okʼontal. 11 Xitaꞌ in koꞌol in ochʼoxtal
alwaꞌ, kin exbay xowaꞌ an Tʼokat Ejattaláb in utsál
an belomtsik: Xitaꞌ kin kuxuy ejtal xowaꞌkich
kʼal Nanáꞌ tu kwenta ani yab kin jilaꞌ ti kin belaꞌ,
yabich neꞌech kin chuꞌu an chemlá xin chabtal.”

Xowaꞌ dhutsuntsat an belomtsik xu kʼwajíl ban
bitsow xi Pérgamo

12 ʼKa dhutsuntsi an óltsix xi kʼwajat ban be-
lomtsik xi Pérgamo: “Enchéꞌ tin ulal xin koꞌol an
chʼupidh machét xi tamatkʼi ti wiꞌidh: 13 Nanáꞌ u
choꞌób xowaꞌ a tʼajál ani u choꞌób abal i kʼwajíl
xon tu takʼix an lej atʼax, por bélkʼi a óntsal ti
kin belaꞌ. Yab a jilámal ti kin belaꞌ, nibal tam ti
xeꞌchin na Antipas nu lujat tʼójontsixil. Jechéꞌ na
Antipas, chemdhá xon ta kʼwajíltsik, tachanꞌ xon
tu takʼix an lej atʼax. 14 Por u chuꞌtal taltsik xowaꞌ
yab alwaꞌ a tʼajál: a koꞌol tachanꞌ Pérgamo cháb óx
xi yab in léꞌ kin jilaꞌtsik nin okʼtsixtal na Balám.
Jechéꞌ na Balám, jaꞌich xin okʼtsi na Balak abal
kin tʼajaꞌ kin walaꞌ an israelitatsik, in utsaꞌ kin
kʼaputsik xowaꞌkich xi pikbantsidh an chʼilabtsik

ani ka kʼwajaytsik yab exbadh. 15 Táꞌ jeye a koꞌol
tachanꞌ xi yabtsik in léꞌ kin jilaꞌ nin okʼtsixtal an
nikolaítas, xi Nanáꞌ u pojkál. 16 Jaxtám, ka jilaꞌich
ka tʼajaꞌ xowaꞌ yab alwaꞌ, pos max yab ka tʼajaꞌ
anchanꞌ, neꞌech kin kʼale jikʼat tu álnaꞌ ani neꞌech
ku péjeytsik kʼal an machét xu kalel ba nu wiꞌ.
17Xitaꞌ in koꞌol in ochʼoxtal alwaꞌ, kin exbay xowaꞌ
an Tʼokat Ejattaláb in utsál an belomtsik: Xitaꞌ kin
kuxuy ejtal xowaꞌkich kʼal Nanáꞌ tu kwenta ani
yab kin jilaꞌ ti kin belaꞌ, neꞌech ku pidhaꞌ kin kʼapu
an kʼapnél xi paꞌinek walkʼiꞌ xi kʼwajat chinat ani
neꞌech ku pidhaꞌ jun i chakam dhak tʼujub. Ba
jechéꞌ an chakam tʼujub, neꞌech ka kʼwajay dhut-
sadh jun i ít bijláb xi yab xitaꞌ in exlál, tokot xitaꞌ
kin bachʼu.”

Xowaꞌ dhutsuntsat an belomtsik xu kʼwajíl ban
bitsow xi Tiatira

18 ʼKa dhutsuntsi an óltsix xi kʼwajat ban belomt-
sik xi Tiatira: “Enchéꞌ in ulal nin ChakámilnaDios,
xin koꞌol in wal jelti kʼamal ani nin akan jelti i
bádhits patʼál xin bij bronse: 19 Nanáꞌ u choꞌób
xowaꞌ a tʼajál, u exlál xan ta kʼanidhax, xan ta
belom, xan ta tʼójontsix, xan ta koꞌol i chaꞌattaláb
ani abal xoꞌ más exomich a tʼajál xowaꞌ alwaꞌ ké
tam tin jidhtal. 20Por u chuꞌtal jun xataꞌ yab alwaꞌ
xowaꞌ a tʼajál: a walkál kin tʼajaꞌ xowaꞌ yab alwaꞌ
jachanꞌ an uxumxin bij Jesabel, xin ulal ke jajáꞌ in
tʼiltsíxil a Dios. Jajáꞌ in kʼambiyal ani in okʼtsal nu
tʼójontsixiltsik abal ka kʼwajaytsik yab exbadh ani
kin kʼaputsik xowaꞌ u pikbantsáb an chʼilabtsik.
21Nanáꞌuaytsámalich tʼajat jachanꞌanmímlábabal
kin jilaꞌich ti kʼwajíl yab exbadh, por yab in léꞌ

kin jilaꞌ. 22 Jaxtám, neꞌech ku yaꞌundhaꞌ jachanꞌ
an mímláb ani neꞌech ku tʼajaꞌ kin watʼnaꞌtsik i
yajtsiktaláb xin wéwnantsal tin okʼtsixtal max yab
kin jilaꞌtsik kin tʼajaꞌ xowaꞌ yab alwaꞌ u okʼtsinal.
23 Neꞌech ku walkaꞌ ka chemdhá xitaꞌ junaxtsik
kʼal jechéꞌ an mímláb. Anchanꞌ, ejtal an belomt-
sik neꞌech kin choꞌóbnaꞌ ke Nanáꞌ u exlantsal
xowaꞌ in chalpayal ani xowaꞌ in achʼál tin itsích
jun xitaꞌ. Juntsik ta éb neꞌech tu pidhaꞌ xowaꞌ
a lujyaltsik ka bachʼu kʼal tin kwenta xowaꞌ a
tʼajámal. 24Por xi más na kidhtaltsik xi kʼwajattsik
jeye Tiatira, xi yabtsik in wéwnámal jachanꞌ an
okʼtsixtalábnibal in exlámaltsik xi jajáꞌtsik in bijyal
tin tʼekʼat chalpadhtal an lej atʼax, u utsáltsik abal
yab más xataꞌ u punkʼuntsal. 25 Por ka óntsi ka
belaꞌ xowaꞌ Nanáꞌ tu okʼtsámaltsik, asta kin bajaw
xowkʼi neꞌech kin tsích juní. 26 Xitaꞌ kin óntsi
kin tʼajaꞌ xowaꞌ Nanáꞌ u tʼajál asta kin bajaw an
pakwenib, neꞌech ku pidhaꞌ ti awiltaláb ti takʼix
ban atiklábtsik. 27 Anchanꞌ jelt xan ti nu Tátaꞌ
tin pidhámal ti awiltaláb tin takʼix, anchanꞌ jeye
neꞌech ti takʼixtsik. Neꞌech kin kóꞌoy tʼajat i aw-
iltaláb ti takʼix ani xitaꞌ kʼál ti ka tomná, neꞌech kin
muꞌu jelt xan tu múꞌwáb jun i pats xi tʼajadh kʼal i
kʼutʼ. 28Neꞌech jeye kin kóꞌoy xowaꞌ Nanáꞌ u koꞌol
xin kʼwajat jelti na pulek ót xu kalel tam dhajaw.
29Xitaꞌ in koꞌol in ochʼoxtal alwaꞌ, kin exbay xowaꞌ
an Tʼokat Ejattaláb in utsál an belomtsik.”

3
Xowaꞌ dhutsuntsat an belomtsik xu kʼwajíl ban

bitsow xi Sardis

1 ʼKa dhutsuntsi enchéꞌ an óltsix xi kʼwajat ban
belomtsik xi Sardis: “Enchéꞌ tin ulal xin koꞌol xi
búk nin ejattal na Dios ani búk a ót: Nanáꞌ u
choꞌób xowaꞌ a tʼajál, u tʼilnal abal tin beláltsik
ani a koꞌoltsik an xeꞌchintaláb xi yab in koꞌol in
okʼontal, por yab tsubax, pos i kʼwajattsik jelti
max i chemnek. 2 Ka chalpách juní ti ít ani ka
tʼajaꞌich in tsubtal xowaꞌ a tʼajál abal a Dios, pos
jechéꞌ xowaꞌ a tʼajál, kʼwajat jelti max neꞌchich
ka chemech. U chuꞌúmalich ke xowaꞌ a tʼajál, yab
lej lujat tin tamét na Dios. 3 Ka chalpay ani ka
óntsi ka wéwnaꞌ an tsubaxtaláb xan ta okʼtsinék.
Ka óntsi ka wéwnaꞌ an tsubaxtaláb ani ka jilaꞌich
ka tʼajaꞌ xowaꞌ yab alwaꞌ, pos max yab ka tʼajaꞌ
anchanꞌ, neꞌech kin kʼale jelti jun i kwéꞌ xon ta
kʼwajat ani yab neꞌech ka choꞌóbnaꞌ xowaꞌ i ora.
4 Por waꞌach taltsik tachanꞌ Sardis i atiklábtsik xi
yab in tʼajámaltsik xowaꞌ yab alwaꞌ, jajáꞌtsik neꞌech
ka xeꞌchin kʼal Nanáꞌ xeketlidhtsik kʼal dhakniꞌ,
pos anchanꞌ tin tomnáltsik ka xeꞌchin. 5 Xitaꞌ
kin kuxuy ejtal xowaꞌkich kʼal Nanáꞌ tu kwenta
ani yab kin jilaꞌ ti kin belaꞌ, neꞌech ka xeketliy-
attsik kʼal dhakniꞌ ani yab neꞌech ku pakwtsitsik
tin bij ban úw xon ti kʼwajat dhutsadh xi neꞌech
kin bachʼutsik an xeꞌchintaláb xi yab in koꞌol in
okʼontal. Neꞌech ku ólnantsitsik tin bij tin tamét nu
Tátaꞌ ani tin tamét nin tʼokat abatwálejiltsik. 6Xitaꞌ
in koꞌol in ochʼoxtal alwaꞌ, kin exbay xowaꞌ an
Tʼokat Ejattaláb in utsál an belomtsik.”

Xowaꞌ dhutsuntsat an belomtsik xu kʼwajíl ban
bitsow xi Filadelfia

7 ʼKa dhutsuntsi enchéꞌ an óltsix xi kʼwajat ban
belomtsik xi Filadelfia: “Enchéꞌ tin ulal xi Tʼokat

aniTsubax, xinkoꞌol anawiltaláb jelti xinkóꞌyámal
an pulek takʼix Dabid, xi tam kin japiy an wiꞌleb,
ni jun xitaꞌ yab in ejtowal kin mapuy ani tam
kin mapuy, ni jun xitaꞌ yab in ejtowal kin japiy:
8 U choꞌób xowaꞌ a tʼajál. Jaxtám tu kʼwajbámal ta
tamét, jun i wiꞌleb japidh xi yab xitaꞌ neꞌech kin
ejto kin mapuy; pos maske yab yán ta éb, yab a
chʼikat tʼajámal nu káwintal ani yab a tidhenámal ti
kin tʼilaꞌ. 9Waꞌach xin wéwnáltsik an lej atʼax, xin
ulaltsik ke u judío, por yab tsubax. Neꞌech ku utu
kʼal tatáꞌtsik ani neꞌech ku tʼajaꞌ ka tudhlantsik ta
tamétabal kin choꞌóbnaꞌke tukʼanidháltsik. 10Kom
a kuxyámal ejtal xowaꞌkich kʼal Nanáꞌ tu kwenta,
jaxtám ti neꞌech tu tolmiy abal yab ka watʼnaꞌ an
yajtsiktaláb xi neꞌech ka tsích abal an atiklábtsik xi
kʼwajat ba putál an kʼayꞌlá. Jechéꞌ an yajtsiktaláb,
neꞌech ka tsích abal ka chuꞌtat kʼal na Dios xan
ti kʼwajat ejtal an atiklábtsik xi techéꞌ ti chabál.
11 Kʼunat i kʼij neꞌech kin tsích. Yab ka jilaꞌ ti kin
belaꞌ abal yab xitaꞌ ti ki kʼántsi xowaꞌ neꞌech ka
átaꞌ. 12 Xitaꞌ kin kuxuy ejtal xowaꞌkich kʼal Nanáꞌ
tu kwenta ani yab kin jilaꞌ ti kin belaꞌ, neꞌech ku
kʼwajbaꞌ jelti jun i akanláb ban atá xon tu kʼwajíl
nu Diosil ani yab más jaykʼi neꞌech ka kale tajaꞌ.
Neꞌech ku dhutsaꞌ ba jajáꞌ nin bij nu Diosil ani nin
bij nin bitsówil nu Diosil. Jechéꞌ an bitsow, jaꞌich
an ít Jerusalén xi tál walkʼiꞌ xu dhabaláb kʼal nu
Diosil. Neꞌech jeye ku dhutsaꞌ ba jajáꞌ nu ít bij.
13Xitaꞌ in koꞌol in ochʼoxtal alwaꞌ, kin exbay xowaꞌ
an Tʼokat Ejattaláb in utsál an belomtsik.”

Xowaꞌ dhutsuntsat an belomtsik xu kʼwajíl ban
bitsow xi Laodisea

14 ʼKa dhutsuntsi enchéꞌ an óltsix xi kʼwajat ban
belomtsik xi Laodisea: “Enchéꞌ tin ulal xin ólnál
xowaꞌ tsubax ani lujat, xin tʼajámal junax kʼal na
Dios ejtal xowaꞌwaꞌach: 15Nanáꞌ u choꞌób xowaꞌ a
tʼajál. U choꞌób abal yab a lej pojkál xi yab alwaꞌ
nibal a lej tʼajál an chápláb abal ka tʼajaꞌ xowaꞌ
alwaꞌ, jelti jun xataꞌ xi yab kʼákʼ nibal chamay. ¡U
léꞌak max i kʼákʼ o i chamayak! 16 Por kom yab i
chamay nibal i kʼákʼ, neꞌech tu xaꞌaꞌ. 17Tatáꞌ a ulal
ke i tumínladh tʼajat, ke i kʼwajatich alwaꞌ ani ke
yab xataꞌ a yéntsal; por yab a choꞌób ke i kʼwajat
jelti max i chʼojontál, jelti max yab xataꞌ a koꞌol,
jeltimax i jokʼol ani jeltimax i chilim. 18 Jaxtám, tu
takʼyal abal ti kin chʼayꞌtsi an ti oro xi tʼajadh alwaꞌ
ban kʼamal abal ki kʼwajay lejtal i tumínladh. Ti
kin chʼayꞌtsi an ti dhak kʼudhkʼum abal ki xeketlin
ani ti kin chʼayꞌtsi an ti ilál abal ka kʼwajbantsi
na wal ani anchanꞌ ka ejto ki chuꞌxin. 19 Nanáꞌ
u tawnál ani u kʼwiyál ejtal xu kʼanidháltsik. Pos
ka tʼajaꞌich i chápláb abal ka tʼajaꞌ xowaꞌ alwaꞌ ani
ka jilaꞌich ka tʼajaꞌ xowaꞌ yab alwaꞌ. 20 Ka achʼaꞌ,
Nanáꞌ in kʼwajat jelti jun xitaꞌ xi kʼwajat ti tawnax
banwiꞌleb, max jun xitaꞌ ti kin axtsi an tu káwintal
ani tinwalkaꞌ ki ochich bin itsích jelti tam jun xitaꞌ
u japtsinal an ti wiꞌleb, neꞌech kin kʼwajay kʼal
jajáꞌ ani jajáꞌ neꞌech ka kʼwajay kʼal Nanáꞌ. 21Xitaꞌ
kin kuxuy ejtal xowaꞌkich kʼal Nanáꞌ tu kwenta
ani yab kin jilaꞌ ti kin belaꞌ, neꞌech ku walkaꞌ ka
buxkan junax kʼal Nanáꞌ bu tʼokat kʼwajtal, jelt
xan ti Nanáꞌ u átámalich ejtal xowaꞌkich ani in
buxkanék kʼal nu Tátaꞌ bin tʼokat kʼwajtal. 22 Xitaꞌ
in koꞌol in ochʼoxtal alwaꞌ, kin exbay xowaꞌ an
Tʼokat Ejattaláb in utsál an belomtsik.”

4
An kʼakʼnaxtaláb túꞌwalkʼiꞌ

1 Tam ti watʼéch ejtal jechéꞌ, u telaꞌ ani u chuꞌu
walkʼiꞌ jebél jun i wiꞌleb. Jachanꞌ an káwintaláb
xin junwal jelt xan tu júsnal jun i korneta xi tin
tawnámal jidhtal, tin utsaꞌ enchéꞌ:
―Ki kʼadhiy techéꞌ ani neꞌech tu óltsi ejtal xowaꞌ

neꞌech ka támun tam ka támunich jechéꞌ.
2 Támkʼi jachanꞌ, tam tin kʼwajat teykómte kʼal

in cháp an Tʼokat Ejattaláb, u chuꞌu jun i tʼokat
kʼwajtaláb xi kʼwajbadh walkʼiꞌ ani ban tʼokat
kʼwajtaláb taꞌ ti buxúl jun xitaꞌ. 3 Xi taꞌ ti buxúl
ban tʼokat kʼwajtaláb, in junwal jelti jun i chʼaxixíl
tʼujub xu bijyáb jaspe ani jelti tʼujub xu bijyáb kor-
nalina. Malilíl ban tʼokat kʼwajtaláb taꞌ ti kʼwajat
jun i pichʼal chʼaxixíl jelti jun i tʼujub xu bijyáb
esmeralda. 4Malilíl ban tʼokat kʼwajtaláb u chuꞌu
jeye jun inik chéꞌ i tʼokat kʼwajtalábtsik ani ba
jachanꞌ an tʼokat kʼwajtalábtsik, taꞌ ti buxutsik jun
inik chéꞌ i yejcheltsik xeketlidh kʼal dhakniꞌ ani in
kojámtsik jun i kwetsotsól kʼwajbaxtaláb xi tʼajadh
kʼal i oro. 5 Ban tʼokat kʼwajtaláb u lamkʼil i léy, u
achʼatmél xataꞌ ani u jululúl. Tin tamét an tʼokat
kʼwajtaláb, taꞌ ti letʼotʼól búk i tajbaxtaláb, xi jaꞌich
xi búk nin ejattal na Dios. 6 Tin tamét an tʼokat
kʼwajtaláb, taꞌ jeye ti kʼwajat jun xataꞌ xin junwal
jelti pujal xi tumax tʼajat.
Junax chʼejel animalilílban tʼokat kʼwajtaláb, taꞌ

ti kʼwajat chéꞌxataꞌejat xinkoꞌol inwalputálkʼi, tin
kúx ani tin tamét. 7 In jidhtal jechéꞌ xi ejattsik, in
junwal jelti padhum; nin chabtal, in junwal jelti
toro; nin oxtal, in koꞌol in wal jelti inik ani nin

cheꞌtal, in junwal jelti tʼíw u jumumúl. 8 Cheꞌlam
jechéꞌ xi ejattsik in koꞌol akak in sutsʼútsʼ juntsik ti
éb, in koꞌoltsik tʼajat in wal eblidh ani alkʼidh ani
akal i kʼij yab in kubdháltsik kin ulu enchéꞌ:
Tʼokat, tʼokat, tʼokat,
Okʼóxláb Dios, xi ejtal a ejtowal ka tʼajaꞌ,
i kʼwajat ejat malilíl i kʼij.

9Echʼekʼi tamxi jechéꞌtsik chéꞌ inpidhál ti labidh
tʼokattaláb, ti kʼakʼnaxtaláb ani ti jalbintsixtaláb xi
buxúl ban tʼokat kʼwajtaláb, xi kʼwajat ejat malilíl
i kʼij, 10 xi jun inik chéꞌ an yejcheltsik, u tudhlanal
tin tamét xi taꞌ ti buxúl ban tʼokat kʼwajtaláb ani
in kʼakʼnáltsik xi kʼwajat ejat malilíl i kʼij. In
kwachbáltsik nin kwetsotsól kʼwajbaxtal tin tamét
an tʼokat kʼwajtaláb ani in ulaltsik enchéꞌ:
11 Okʼóxláb ani Diosil, Tatáꞌ nin tomnál ka kóꞌoy

echʼekʼi
an labidh tʼokattaláb, an kʼakʼnaxtaláb ani an

chápláb;
pos Tatáꞌ a tʼajámal ejtal xowaꞌwaꞌach
ani komTatáꞌanchanꞌ ta leꞌnámal, jaxtám tiwaꞌach

ani jaxtám ti tʼajadh.
5

An dhutsadh úw ani an Ajátikláb xi jaꞌich jelti an
borrego xu pikbantsáb na Dios

1 Bin eját kʼubak xi taꞌ ti buxúl ban tʼokat
kʼwajtaláb, u chuꞌu jun i dhutsadh úw tʼulilidh,
dhutsuntsidh alkʼidh ani eblidh ani pajkʼidh kʼal
búk i pajkʼixtaláb. 2 Ani u chuꞌu jun i likat tʼokat
abatwále xi kʼwajat in ulal kawidh tʼajat enchéꞌ:
―¿Jitaꞌ in tomnál kin welaꞌ an dhutsadh úw ani

kin wékʼontsi an tin pajkʼíl?

3 Por nibal walkʼiꞌ, nibal chabál, nibal alkʼidh
ban chabál, yab waꞌach ni jun xitaꞌ xi neꞌech kin
ejto kin welaꞌ an dhutsadh úw, nibal elaꞌ kin telaꞌ.
4 Nanáꞌ in ukʼin tʼajat abal yab elan ni jun xitaꞌ
xin tomnál kin welaꞌ ani kin ajay an dhutsadh úw,
nibal elaꞌ kin telaꞌ. 5 In utsan tám enchéꞌ kʼal jún ti
éb an yejcheltsik:
―Yabich más ki ukʼin, pos xu kidhtaláb kʼal

na Judá ani u kidhtaláb jeye kʼal an pulek takʼix
Dabid, in átámalich ani neꞌech kin ejto kinwelaꞌ an
dhutsadhúw ani kinwékʼontsi xi búk an tin pajkʼíl.
Jechéꞌ an kidhtaláb, in koꞌol in cháp ani in awiltal
jelti an padhum, jaxtám tu bijyáb ti padhum.

6U telaꞌ tám juní ani u chuꞌu ke junax chʼejel ban
tʼokat kʼwajtaláb, ba xi chéꞌ xi taꞌ ti kʼwajat ejattsik
ani junax chʼejel ban yejcheltsik taꞌ ti kubúl an
Ajátikláb xi jaꞌich jelti an borrego xu pikbantsáb
na Dios, por kʼwajat jelti max chemdhats. Jechéꞌ
xi jaꞌich jelti an borrego xu pikbantsáb na Dios, in
koꞌol búk in ichʼám ani búk in wal. Nin ichʼámtsik
ani nin wal, jaꞌich xi búk nin ejattal na Dios xi
kʼwajat putálkʼi an kʼayꞌlá. 7 Jechéꞌ xi jaꞌich jelti an
borrego xu pikbantsáb na Dios, kʼale ani in bachʼu
an dhutsadh úw xi taꞌ tin koꞌol bin eját kʼubak xi
taꞌ ti buxúl ban tʼokat kʼwajtaláb. 8 Tam tin téynaꞌ
an dhutsadh úw, xi chéꞌ xi taꞌ ti kʼwajat ejattsik ani
xi jun inik chéꞌ an yejcheltsik, tudhlan tin tamét
anAjátiklábxi jaꞌich jelti anborregoxupikbantsáb
na Dios. Ejtaltsik in teykóm juntsik i són ani in
teykómtsik jeye i lejab xi tʼajadh kʼal i oro tsʼutsat
kʼal i ikob. Jechéꞌ an ikob, jaꞌich jelti nin ólábil xu
dhabalábichtsik kʼal na Dios. 9 Ani in ajatnáltsik
jechéꞌ an ít ajatláb:

Tatáꞌ nin tomnál ka téynaꞌ an dhutsadh úw ani ka
wékʼontsi an tin pajkʼíl;

pos Tatáꞌ i chemdhá ani kʼal na xichʼál tu
chʼaꞌyámal abal ku dhabalnájich kʼal na
Dios,

ejtalkʼi an kidhtalábtsik, an káwintaláb ani an
atiklábtsik.

10 Tu pidhámalich ti awiltaláb abal ku kʼwajay tu
pakdhaꞌ takʼix ani tu páleꞌ abal ni Diosil,

ani neꞌech tu takʼix ban chabál.
11 Tayíl u telaꞌ juní ani u axtsi tin káwintal yán i

tʼokat abatwáletsik xi taꞌ ti kʼwajattsik malilíl ban
tʼokat kʼwajtaláb, ba xi chéꞌ jeye xi taꞌ ti kʼwajat
ejattsik ani ba xi jun inik chéꞌ an yejcheltsik, 12ani
in ulaltsik kawidh enchéꞌ:
An Ajátikláb xi chemdhá, xi jaꞌich jelti an borrego

xu pikbantsáb na Dios,
in tomnál kin kóꞌoy an chápláb, kin dhabalnaꞌ ejtal

xowaꞌwaꞌach,
kin kóꞌoy an chalpadhtaláb ani an chapniꞌtaláb.
Jajáꞌ kin bachʼuankʼakʼnaxtaláb ani Jajáꞌ kin kóꞌoy

an labidh tʼokattaláb.
13Uachʼaꞌ jeye ejtal xowaꞌ tʼajadh kʼal naDios, xi

kʼwajatwalkʼiꞌ, xi kʼwajat chabál,xi kʼwajat alkʼidh
ban chabál, xi kʼwajat ban pujal ani ejtal xowaꞌ xi
waꞌachtsik tajaꞌ in ulaltsik enchéꞌ:
Kin bachʼu an kʼakʼnaxtaláb, kin kóꞌoy an labidh

tʼokattaláb ani an awiltalábmalilíl i kʼij,
xi buxúl ban tʼokat kʼwajtaláb ani an Ajátikláb

xi jaꞌich jelti an borrego xu pikbantsáb na
Dios.

14Xi chéꞌ xi taꞌ ti kʼwajat ejattsik, in ulal enchéꞌ:
―¡Anchanꞌ ka tʼájan!

Ani xi jun inik chéꞌ an yejcheltsik tudhlan ku-
tutsik asta chabál ani in kʼakʼnaꞌtsik xi kʼwajat ejat
malilíl i kʼij.

6
Xi búk an pajkʼixtaláb

1 U chuꞌu tám ke an Ajátikláb xi jaꞌich jelti an
borregoxupikbantsábnaDios inwékʼoyan jidhtal
pajkʼixtalábaniuachʼaꞌ tinulu jún ti ébxi chéꞌxi taꞌ
ti kʼwajat ejattsik, kʼal jun i káwintaláb xin junwal
jelti junkil:
―¡Jalaꞌ ani ka telaꞌ!
2 U telaꞌ ani u chuꞌu jun i dhak bitsim. Xi taꞌ

ti punat ban bitsim, in teykóm jun i kwiꞌixtaláb.
Pidhan jun i kwetsotsól kʼwajbaxtaláb ani kale
abal ti átax.

3 Tam ti an Ajátikláb in wékʼoy xin chábláb an
pajkʼixtaláb, u achʼaꞌ jeye tin ulu enchéꞌ xi chabtal
xi taꞌ ti kʼwajat ejattsik:
―¡Jalaꞌ ani ka telaꞌ!
4Kale tám juní jun i chak bitsim. Xi taꞌ ti punat

ban bitsim, pidhan ti awiltaláb abal kin wékʼoy
an kʼijidhtaláb ban kʼayꞌlá ani abal kin tʼajaꞌ ka
chémdháxin an iniktsik jún ani jún. Pidhan jun i
nakat machét.

5 Tam ti an Ajátikláb in wékʼoy xin óxláb an
pajkʼixtaláb, u achʼaꞌ tin ulu enchéꞌ xi oxtal xi taꞌ
ti kʼwajat ejattsik:
―¡Jalaꞌ ani ka telaꞌ!
U telaꞌ ani u chuꞌu jun i tʼunuy bitsim. Xi taꞌ ti

punat ban bitsim, in teykóm jun i lejbaxtaláb. 6U
achʼaꞌ jun i káwintaláb junax chʼejel xon ti kʼwajat

xi chéꞌ taꞌ ti kʼwajat ejattsik ani xu káw in ulu
enchéꞌ:
―Jun i denario in jalbíl xi jun kilo i trigo ani

anílkʼi jeye in jalbíl xi ox kilo i sebada; por yab ka
odhnaꞌ an aséyte nibal an yajtsik uxnél.

7 Tam ti an Ajátikláb in wékʼoy xin chéꞌláb an
pajkʼixtaláb, u achʼaꞌ tin ulu enchéꞌ xin cheꞌtal xi
taꞌ ti kʼwajat ejattsik:
―¡Jalaꞌ ani ka telaꞌ!
8 U telaꞌ ani u chuꞌu jun i mán bitsim. Xi taꞌ

ti punat ban bitsim, u bijyáb ti Chemlá ani tin
kúx taꞌ ti tál xu bijyáb tin kubtal an chemélomtsik.
Pidhan ti awiltaláb ba jun pejeꞌ an chabál abal
kin chemdhaꞌ an atiklábtsik kʼal i péjéxtaláb, kʼal i
kʼaꞌínab, kʼal i yawꞌláchtsik ani kʼal i padhumtsik xi
waꞌach ban chabál.

9 Tam ti an Ajátikláb in wékʼoy xin bóꞌláb an
pajkʼixtaláb, u chuꞌu tin ál xon tu kʼwajbáb an
pikbaxtaláb, nin ejattal xi chemdhatstsik kʼal tin
kwenta nin káwintal na Dios ani abal in ólnáltsik
ke na Kristo jaꞌich nu loꞌox. 10 Jechéꞌtsik in ulal
kawidh enchéꞌ:
―Tʼokat Okʼóxláb ani tsubax, ¿asta jowkʼi neꞌech

ka lújundhaꞌ ani ka tʼajaꞌtsik kin jalbiy xitaꞌ tu
chemdhámal, xi kʼwajattsik ban chabál?

11 Pidhantsik tám tin dhak xekét ani utsantsik
abal ka koyóchtsik bél wéꞌ i kʼij, asta ka kidhey
nin yaníl an kidháblábtsik xi kʼwajat in tʼójontsal na
Kristo xi neꞌechtsik jeye ka chemdhá jelti jajáꞌtsik.

12 Tam ti an Ajátikláb in wékʼoy xin akakláb an
pajkʼixtaláb, léwékʼin an chabál. Na kʼítsá tʼunkʼan
jelti tʼunuy kʼudhkʼum, na íchʼ wenkʼon jelti xichʼ
13 ani na óttsik xi kʼwajat walkʼiꞌ, kwajlan chabál

jelt xan tu kwajlanal nin tej walíl jun i teꞌ tam u
wawꞌyáb kʼal i chapik ikʼ. 14 An walkʼiꞌ kʼibchon
jelti tam u tʼúlnal jun i úw ani ejtal an chʼéntsik
ani an chabáltsikxi kʼwajat banpujal, pílmédhátsik.
15 An pakdhaꞌ takʼix xi ban kʼayꞌlá, chinkʼontsik
ban cholax chʼén ani ban pakdhaꞌ tʼujub xi waꞌach
ban chʼén, junax kʼal an ultaláb iniktsik, kʼal xi
tumínladhtsik, kʼal an okʼlek soldadotsik, kʼal ejtal
an jolibtsik ani kʼal xi yab u jolibtsik; 16 ani in
utsáltsik enchéꞌ an chʼéntsik ani an pakdhaꞌ tʼujub:
―Ti ku tʼuꞌchiy ani ti ku chinaꞌ abal yab ti

ku chuꞌu xi buxúl ban tʼokat kʼwajtaláb ani abal
ki jekʼaꞌ an kʼakʼadh yajtsiktaláb xi neꞌech kin
pidhnaꞌ an Ajátikláb, xi jaꞌich jelti an borrego xu
pikbantsáb na Dios.

17Pos in bajúmalich xowkʼi ti neꞌech kin pidhnaꞌ
an pulek yajtsiktaláb, ani ¿jitaꞌ neꞌech kin ejto kin
kuxuy?

7
An atiklábtsik xi exólidh xu kidhtaláb kʼal xi la-

jucháb nin chakámiltsik na Israel
1 Más tayíl u chuꞌu chéꞌ i tʼokat abatwáletsik

kubutsik ban chabál. Jún ebál, jún alál, jún xon
tu kalel na kʼítsá ani jun xon tu ochel na kʼítsá.
Jechéꞌ an tʼokat abatwáletsik, kʼwajat in tamkʼúm
an ikʼ abal yab ka waꞌun ní wéꞌ ban chabál, nibal
ban pujal ani nibal ban teꞌtsik. 2U chuꞌu jeye jun
i tʼokat abatwále xi tál xon tu kalel na kʼítsá ani
in koꞌol nin exólixtal na Dios xi ejat. Jechéꞌ an
tʼokat abatwále in dhájay kawidh enchéꞌ xi chéꞌ an
tʼokat abatwáletsik xi pidhnéktsik ti awiltaláb abal
kin atʼax tʼajtsitsik an chabál ani an pujal:

3―Yab ka atʼax tʼajtsi an chabál, nibal an pujal,
nibal an teꞌtsik, asta ki exóliy okʼox bin píkʼib nin
tʼójontsixiltsik ni Diosil.

4Aniuachʼaꞌxáyninyanílxi exólidhtsik: buk inik
cheꞌmil in kidhtaltsik xi lajucháb nin chakámiltsik
na Israel. 5Lajuchabmil xi exólidh nin kidhtaltsik
na Judá, lajuchab mil nin kidhtaltsik na Rubén,
lajuchab mil nin kidhtaltsik na Gad, 6 lajuchab
mil nin kidhtaltsik na Aser, lajuchab mil nin kid-
htaltsik na Neftalí, lajuchabmil nin kidhtaltsik na
Manasés, 7 lajuchabmil nin kidhtaltsik na Simeón,
lajuchab mil nin kidhtaltsik na Lebí, lajuchab mil
nin kidhtaltsik na Isakar, 8 lajuchab mil nin kid-
htaltsik na Sabulón, lajuchab mil nin kidhtaltsik
na José ani lajuchab mil nin kidhtaltsik na Ben-
jamín.

Xi yán an atiklábtsik xeketlidh kʼal dhakniꞌ
9 Tam ti watʼéch jechéꞌ, u telaꞌ ani u chuꞌu yán i

atiklábtsik. Jechéꞌtsik, tál ba putálkʼi an atiklábtsik,
ba putálkʼi an kidhtalábtsik, ba putálkʼi an bitsowt-
sik ani ba ejtalkʼi an káwintaláb. Kʼwajat kubutsik
tin tamét an tʼokat kʼwajtaláb ani tin tamét an
Ajátiklábxi jaꞌich jelti anborregoxupikbantsábna
Dios; yán tʼajat an atiklábtsik ke nibal xitaꞌ neꞌech
kin ejto kin ajay. Xeketlidhtsik kʼal dhakniꞌ ani
in teykómtsik i apachʼ. 10 Ejtal in ulaltsik kawidh
enchéꞌ:
An loꞌeltaláb tál ba ni Diosil,
xi buxúl ban tʼokat kʼwajtaláb
ani ban Ajátikláb xi jaꞌich jelti an borrego xu pik-

bantsáb na Dios.

11 Ani ejtal an tʼokat abatwáletsik xi taꞌ ti kubut-
sik malilíl ban tʼokat kʼwajtaláb ani malilíl ban
yejcheltsik ani ba xi chéꞌ jeye xi taꞌ ti kʼwajat
ejattsik, tudhlan kututsik asta chabál tin tamét
an tʼokat kʼwajtaláb ani in kʼakʼnaꞌtsik na Dios,
12 enchéꞌ tin ulutsik:
¡Anchanꞌ ka tʼájan! Kin bachʼu an ajtintsixtaláb, an

jalbintsixtaláb ani an kʼakʼnaxtalábmalilíl i
kʼij ni Diosil;

ani Jajáꞌ kin kóꞌoy an labidh tʼokattaláb, an chal-
padhtaláb ani an chápláb malilíl i kʼij. An-
chanꞌ ka tʼájan.

13Tin konoy tám enchéꞌ jún ti éb an yejcheltsik:
―¿Jitam jáꞌtsikpé jeyexi jéꞌkʼwajattsikxeketlidh

kʼal dhakniꞌ ani jónꞌ ti táltsik?
14Nanáꞌ u utsaꞌ enchéꞌ:
―Payꞌlomláb, tatáꞌ a choꞌób.
Ani jajáꞌ tin utsaꞌ enchéꞌ:
―Jechéꞌtsik jaꞌich xin watʼnámalichtsik an pulek

yajtsiktaláb, xi tʼokedhatsichtsik kʼal tin kwenta
tam ti chemdhá na Kristo pajkʼidh ban peltsidh
teꞌ. Tʼokedhatsichtsik, jelti jun i tʼokat dhak
kʼudhkʼum. 15 Jaxtám ti kʼwajattsik tin tamét nin
tʼokat kʼwajtal na Dios ani in tʼójontsaltsik akal i kʼij
ban atá xon ti Jajáꞌ kʼwajat; neꞌech ka beletnátsik
kʼal xi buxúl ban tʼokat kʼwajtaláb kom Jajáꞌ
kʼwajat kʼal jajáꞌtsik. 16 Yabichtsik neꞌech ti kʼaꞌíl
nibal neꞌech ti tsikél, yabich neꞌech kin achʼaꞌtsik
nin yájtsík na kʼítsá nibal neꞌech kin achʼaꞌtsik i
kʼitsowtaláb, 17 pos neꞌech ka beletnátsik kʼal an
Ajátikláb xi jaꞌich jelti an borrego xu pikbantsáb
na Dios, xi kʼwajat tin tamét an tʼokat kʼwajtaláb.
Neꞌech ka beletnátsik kʼál jelt xan tu beletnáb an

borregotsik. Neꞌech ka júnátsik kʼál bin kalemtal
i jaꞌ xin pidhnál i xeꞌchintaláb xi yab in koꞌol in
okʼontal ani neꞌech ka kʼwiꞌtsintsik tin jaꞌmál nin
wal kʼal na Dios.

8
In búkláb an pajkʼixtaláb ani an ikbaxtaláb xi

tʼajadh kʼal i oro
1 Tam ti an Ajátikláb xi jaꞌich jelti an borrego

xu pikbantsáb na Dios, in wékʼoy xin búkláb an
pajkʼixtaláb, chamkʼan ejtal túꞌwalkʼiꞌ. Chʼejel ora
xónaꞌ chamkʼan. 2 U chuꞌu tám ti pidhan juntsik
juntsik ti korneta xi búk an tʼokat abatwáletsik
xi taꞌ ti kubutsik tin tamét na Dios. 3 Más tayíl,
ulich jun i tʼokat abatwále, in tsiꞌdhál jun i ik-
baxtaláb xi tʼajadh kʼal i oro ani kubey tin tamét
xon tu kʼwajbáb an pikbaxtaláb. Jechéꞌ an tʼokat
abatwále,pidhanyán ti ikob abal kin ikbaxnaꞌ tam
u ól ejtal xu dhabalábichtsik kʼal na Dios. Jechéꞌ
xon tu ól xu dhabalábichtsik kʼal na Dios, jaꞌich
xon tu kʼwajbáb an pikbantsixtaláb xi tʼajadh kʼal i
oro, xi taꞌ ti kʼwajat tin tamét an tʼokat kʼwajtaláb.
4 An paw xu kalel ban ikbaxtaláb xin teykóm an
tʼokat abatwále, tʼekʼey asta xon ti kʼwajat na Dios
junaxkʼalninólábilxudhabalábichtsikkʼalnaDios.
5An tʼokat abatwále in téynaꞌ tám an ikbaxtaláb, in
tsʼutsiy kʼal i kʼalul xi taꞌ ti kʼwajat xon tu kʼwajbáb
an pikbantsixtaláb ani in petʼnaꞌ ban chabál. Tam
ti an tʼokat abatwále in tʼajaꞌ jechéꞌ, tujey ti lamkʼil
an léy an ti píkʼnal an junkil. Julululách ani
léwékʼin an chabál.

Tam ti jutsuyat an kornetatsik

6 Xi búk an tʼokat abatwáletsik xi taꞌ tin koꞌol
juntsik juntsik i korneta, tʼojojontsik tám abal kin
jutsuy.

7 Tam ti nin jidhtal an tʼokat abatwále in jutsuy
an korneta xi taꞌ tin koꞌol, ulich i idhidh áb ani
kwajlan i kʼamal xukʼudh kʼal i xichʼ xi petʼná ban
chabál. Tʼaꞌaywéꞌich junaxchʼejel anchabál junax
kʼal wéꞌich jeye junax chʼejel an teꞌtsik ani ejtal an
yax chʼojóltsik.

8 Tam ti nin chabtal an tʼokat abatwále in jut-
suy an korneta xi taꞌ tin koꞌol, petʼná ban pujal
jun xataꞌ xin junwal jelti jun i yejcheꞌ chʼén jo-
momól ani wenkʼon ti xichʼ wéꞌich junax chʼejel
an pujal. 9Ani chemech wéꞌich junax chʼejel ejtal
xowaꞌwaꞌachbanpujal. Pakwat jeyewéꞌich junax
chʼejel an pakdhaꞌ tan.

10 Tam ti nin oxtal an tʼokat abatwále in jutsuy
an korneta xi taꞌ tin koꞌol, kwajlan jun a yejcheꞌ
ót jomomól jelti jun i tajbaxtaláb. Kwajlan ba
wéꞌich junax chʼejel an waljaꞌtsik ani ba wéꞌich
junax chʼejel xon tu kaleltsik i jaꞌ. 11 Jechéꞌ na ót
in bij Ajenjo, (ti káwintaláb tének, Ajenjo in léꞌ kin
ulu, tsʼaꞌiktaláb). Kʼal jechéꞌ tin kwenta, wéꞌich ju-
nax chʼejel an jaꞌtsik tsʼaꞌikmé ani yán i atiklábtsik
chemech kʼal tin kwenta abal tsʼaꞌikmé an jaꞌ.

12Tam ti nin cheꞌtal an tʼokat abatwále in jutsuy
an korneta xi taꞌ tin koꞌol, odhyat wéꞌich junax
chʼejel na kʼítsá, na íchʼ ani na óttsik jeye. Jaxtám
ti wéꞌich junax chʼejel na kʼítsá yab tajbaxin ani
wéꞌich junax chʼejel na íchʼ ani na óttsik yab jeye
tajbaxin.

13 Tayíl u telaꞌ ani u achʼaꞌ jun i tʼokat abatwále
ti jumumúl junax chʼejel an walkʼiꞌ ani in ulal
kawidh enchéꞌ:
―¡Chʼojontál in chuꞌbíl an atiklábtsik xi kʼwajat

ban chabál kʼal tin kwenta an kornetatsik xi
neꞌech kin jutsuy xi óx an tʼokat abatwáletsik!

9
1 Tam ti nin boꞌtal an tʼokat abatwále in jutsuy

an korneta xi taꞌ tin koꞌol, u chuꞌu jun a ót xi
kwajlanék chabál. Jachanꞌ na ót, pidhan tin japíb
an owtsiktaláb xi yab in koꞌol in okʼontal in ówtsík.
2 In japiy tám an owtsiktaláb xi yab in koꞌol in
okʼontal in ówtsík ani kale tajaꞌ i paw jelt xan tu
kalel ba jun i yejcheꞌ jorna. An paw xu kalel ban
owtsiktaláb, in jikʼwchiy na kʼítsá ani an kʼij. 3 Ba
jachanꞌ an paw kale i pichʼichʼtsik xu jumumúl
ban chabál. Jachanꞌ an pichʼichʼtsik pidhan ti
awiltaláb jelti an awiltaláb xin koꞌol an dhiniytsik.
4 Utsantsik abal yab xataꞌ kin tʼajtsi an chʼojóltsik
xi waꞌach ban chabál, ni jun xataꞌ xowaꞌ yaxniꞌ
nibal an teꞌtsik; tokot an atiklábtsik xi yab exólidh
bin píkʼib kʼal nin exólixtal na Dios. 5 Por yab
walkantsik kin chemdhaꞌ an atiklábtsik, tokot kin
yajlombédhaꞌ tin nakíl bóꞌ a íchʼ. An yajal xin jilál
tamkachʼikʼxin jachanꞌanpichʼichʼ, in junwal jelti
an yajal xin achʼál jun xitaꞌ tamka chʼikʼan kʼal jun
i dhiniy. 6 Jachanꞌ i kʼij, an atiklábtsik neꞌech kin
leꞌnaꞌkachemech, poryabneꞌechkachemech; ani
maske in léꞌtsik tʼajat ka chemech, yab neꞌech ka
chemech.

7 An pichʼichʼtsik in junwal jelti bitsimtsik xi
kʼwajatich tʼojojodh abal an péjéxtaláb; bin ókʼ in

koꞌoltsik jun xataꞌ xin junwal jelti jun i kwetsotsól
kʼwajbaxtaláb xi tʼajadh kʼal i oro ani nin wal in
junwal jelt in wal i iniktsik. 8 In koꞌoltsik in xiꞌíl
jelt in xiꞌíl i mímláb ani nin kamab in junwal jelt in
kamab ipadhum. 9Ninputálílnin tʼuꞌúlbolidhkʼal
jun i bolixtaláb xi jelti i patʼál ani nin kawídh nin
sutsʼútsʼ in junwal jelt in kawídh yán i karrotsik xu
kinoknáb kʼal i bitsim tam neꞌechtsik adhik abal ti
péjéx. 10 In koꞌol in wéw jelt in wéw i dhiniy ani
in koꞌol jeye in chʼikʼaxtal. Tajaꞌ ba nin wéw, in
koꞌoltsik i awiltalábkinyajlombédhaꞌanatiklábtsik
tin nakíl bóꞌ a íchʼ. 11Anpichʼichʼtsik in koꞌol jun in
okʼlékil xi jaꞌich an abatwále xi tál ban owtsiktaláb
xi yab in koꞌol in okʼontal in ówtsík. Jechéꞌ an
abatwále, ti káwintaláb ebreo u bijyáb, Abadón ani
ti káwintaláb griego u bijyáb, Apolión.

12An jidhtal yajtsiktalábwatʼéch, por bélu kʼibel
ka watʼey cháb.

13Tamtininakaklában tʼokatabatwále in jutsuy
an korneta xi taꞌ tin koꞌol, u achʼaꞌ jun i káwintaláb
xi kale ba cheꞌlam xon ti jiltsidh chʼupitsik xon tu
kʼwajbáb an pikbaxtaláb. Jechéꞌ xon tu kʼwajbáb
anpikbantsixtaláb, tʼajadhkʼal i oroani kʼwajat tin
tamét na Dios. 14Ani utsan enchéꞌ nin akakláb an
tʼokat abatwálexinkoꞌol ankornetakʼal jachanꞌan
káwintaláb:
―Ka walkaꞌ cheꞌlam an tʼokat abatwáletsik xi

kʼwajat wikʼats bin wál an pulek waljaꞌ xin bij
Eufrates.

15Walká tám xi chéꞌ an tʼokat abatwáletsik abal
kin chemdhaꞌ wéꞌich junax chʼejel an atiklábtsik,
pos jaꞌich ti tʼojojodh abal jachanꞌ i ora, jachanꞌ a
kʼítsá, jachanꞌ a íchʼ ani jachanꞌ i tamub. 16 Ani u

achʼaꞌ abal láju inik i miyón nin yaníl an soldado-
jiltsik xi punutsik kʼal i bitsim.

17Anchanꞌ tu chuꞌu ban xalkʼantsixtaláb an bit-
simtsik ani xi punattsik tajaꞌ. An bitsimtsik ani xi
punattsik tajaꞌ, in koꞌol tin tamét jun i dhabuxtaláb
chakniꞌ, asul ani mán. An bitsimtsik in koꞌol in ókʼ
jelti padhum ani bin wiꞌ, u kalel i kʼamal, i paw
ani i asufre. 18Wéꞌich junax chʼejel an atiklábtsik
chemdhá kʼal jechéꞌ óx an yajtsiktaláb xu kalel
bin wiꞌ an bitsimtsik: an kʼamal, an paw ani i
asufre. 19 Abal nin awiltal jechéꞌ an bitsimtsik
in koꞌol bin wiꞌ ani bin wéw; pos nin wéw jechéꞌ
an bitsimtsik, in koꞌol in ókʼ jelti chan ani kʼál tu
yajlombédhaxtsik.

20 Por xi jilkʼon an atiklábtsik, xi yab chemech
kʼal jechéꞌtsik an yajtsiktaláb, yab in jilaꞌtsik kin
tʼajaꞌ xowaꞌ yab alwaꞌ. Yab in jilaꞌtsik kin kʼakʼnaꞌ
an atʼax ejattalábtsik, an chʼilabtsik xi tʼajadh kʼal i
oro, kʼal i plata, kʼal i bronse, kʼal i tʼujub ani kʼal
i okchaꞌ. Jechéꞌ an chʼilabtsik, yab u chuꞌux, yab
u ochʼox, nibal u belal. 21 Yab jeye in jilaꞌtsik ti
chemdhax, nibal ti dhimkʼax, nibal ti kwéꞌ, nibal
ti junkunaltsik kʼal xi yab in tomtal.

10
An tʼokat abatwále xin teykóm an chakam dhut-

sadh úw
1 U chuꞌu tám ti paꞌíl walkʼiꞌ ba jun i tokow jun

i likat tʼokat abatwále ani éb in ókʼ, in koꞌol jun
i pichʼal. Nin wal chʼaxixíl jelt a kʼítsá ani nin
akantsik in junwal jelti kʼamal. 2 In teykóm jun
i chakam dhutsadh úw weladh, in kubaꞌ nin eját
akan ban pujal ani nin kʼwatab akan ban chabál.

3Dhájan tám kawidh jelt xan tu dhajnal jun i pad-
humani tam ti dhájan,píkʼanbúkílan junkil. 4Tam
ti píkʼnékich búkíl an junkil, neꞌchich ku dhutsaꞌ
xowaꞌ u achʼaꞌ in ulu, por u achʼaꞌ jun i káwintaláb
xi tálwalkʼiꞌ xi tin utsaꞌ enchéꞌ:
―Ka taꞌpaꞌ chinat xowaꞌ in ulu xi búk an

píkʼnaltaláb ani yab ka dhutsaꞌ.
5 An tʼokat abatwále xu chuꞌu kubat ban pu-

jal ani ban chabál, in dhayaꞌ tám tʼekʼat nin eját
kʼubak 6 ani in lej tsubax ulu tin bij xi kʼwajat ejat
malilíl i kʼij, xin tʼajám an walkʼiꞌ, an chabál, an
pujal ani ejtal xowaꞌwaꞌach tajaꞌ, in ulu enchéꞌ:
―Yabich más neꞌech ka owey; 7 pos tam kin

bajaw xowkʼi nin búkláb an tʼokat abatwále kin
tuju kin jutsuy an korneta, neꞌech tám ka tʼájanich
xowaꞌ yab tejwaꞌ xin koꞌol chalpadh na Dios, jelt
xan ti Jajáꞌ tin utsámal nin tʼiltsíxiltsik xi kʼál tu
tʼójontsáb.

8An káwintaláb xi tálwalkʼiꞌ xi nanáꞌ u achʼámal,
tin tawnaꞌ juní ani tin utsaꞌ enchéꞌ:
―Ki kʼale ani ka téynaꞌ an chakam dhutsadh

úw xi weladh, xin teykóm an tʼokat abatwále xi
kʼwajat kubat ban chabál ani ban pujal.

9 In kʼale tám ban tʼokat abatwále ani u kontsi an
ti chakam dhutsadh úw. Jajáꞌ tin utsaꞌ enchéꞌ:
―Jéꞌkʼwajat ani kakʼapu. Banawiꞌ chiꞌikneꞌech

ka achʼaꞌ jelti an chiꞌik, por alkʼidh ba na tsukul
neꞌech ka tsʼaꞌikmé.

10 U bachʼkʼuntsi tám an tʼokat abatwále an ti
chakam dhutsadh úw ani u kʼapu. Ba nu wiꞌ, u
achʼaꞌ chiꞌik jelti an chiꞌik, por tam tu kʼapúmalich,
tsʼaꞌikmé alkʼidh ba nu tsukul. 11 Tin utsaꞌ tám
enchéꞌ:

―Yejat ki kʼale juní ka tʼiltsi xowaꞌ in ulal na
Dios, yán i bitsowtsik ani i atiklábtsik. Ejtalkʼi xan
tu káw an atiklábtsik ani ka tʼiltsi jeye an pakdhaꞌ
takʼix.

11
Xi cháb an óltsixtsik

1 In pidhan tám jun i lejbaxtaláb xin junwal jelti
jun i teꞌ xu lejbaxnáb ani in utsan enchéꞌ:
―Ki kʼale ka lejbay an atá xon tu kʼwajíl na Dios

ani xon tu kʼwajbáb an pikbaxtaláb ani ka ajay
xáy xu kʼakʼnaxtsik tajaꞌ. 2Por yab ka lejbantsi tin
elébil an atá xon tu kʼwajíl na Dios, pos jachanꞌ,
pidhnékich an píl iniktsik. Jechéꞌ an iniktsik,
neꞌech kin odhbijiy an tʼokat bitsow tin nakíl óx i
tamub kʼal chʼejel. 3Neꞌech ku abaꞌ cháb u tʼiltsíxil
abal ti kin tʼilaꞌ tin nakíl óx i tamub kʼal chʼejel,
xeketlidhtsik kʼal i kodhow kʼudhkʼum.

4 Jechéꞌ cháb an tʼiltsixtsik, jaꞌich xi cháb anolibo
ani xi cháb in kúb an béla xi kʼwajat tin tamét
na Dios xin dhabal an chabál. 5Max u leꞌnáb ka
atʼax tʼajtsintsik kʼal jun xitaꞌ, jajáꞌtsik in káldhál
i kʼamal bin wiꞌ ani in tsikál kʼál xu tomnaxtsik,
pos anchanꞌ koꞌol ka chemech xitaꞌkichkʼi xi kʼál
tu leꞌnáb ka atʼax tʼajtsintsik. 6 Jechéꞌ an tʼiltsixtsik,
in koꞌol i awiltaláb abal kin tʼajaꞌ ke yab ka ulich
i áb tam ka xeꞌchin ti tʼiltsixtsik. In koꞌoltsik
jeye i awiltaláb abal kin wenkʼo an jaꞌ ti xichʼ
ani kin waꞌchindhaꞌ xowaꞌkichkʼi i yajtsiktaláb
techéꞌ ti chabál xáyíl kin leꞌnaꞌtsik. 7 Por tam
kin okʼóch ti tʼiltsix jechéꞌ an tʼiltsixtsik, neꞌech
ka péjeyat kʼal an atʼax xi kale ban owtsiktaláb
xi yab in koꞌol in okʼontal in ówtsík. Neꞌech ka

átá ani neꞌech ka chemdhá an tʼiltsixtsik. 8 Nin
tʼuꞌúl an tʼiltsixtsik, neꞌech ka jilkʼon kwachatsik
junax chʼejel an yejcheꞌ bitsow. Jechéꞌ an yejcheꞌ
bitsow, jaꞌich jelti an bitsow xi Sodoma ani xi
Ejipto. Ba jechéꞌ an yejcheꞌ bitsow, jaꞌich jeye
xon ti chemdhá ni Ajátik pajkʼidh ban peltsidh
teꞌ. 9 Tin nakíl óx a kʼítsá kʼal chʼejel, neꞌech ka
chuꞌtsintsik kwachatsik an tin tʼuꞌúl kʼal ejtalkʼi
an atiklábtsik xi techéꞌ ti chabál ani yab neꞌech
kin walkaꞌtsik ka jolyat. 10 Xu kʼwajíltsik techéꞌ
ti chabál, neꞌech ka kulbétsik tʼajat abal in chuꞌu
chemdhá jechéꞌ an tʼiltsixtsik. Neꞌech ka kulbétsik
tʼajat, ke asta neꞌech ti chʼéjwálixtsik jún ani jún;
pos abal jajáꞌtsik, jachanꞌ cháb an tʼiltsixtsik, in
junwal jelti max i yajbédhomtaláb. 11 Por tam ti
kidhéch óx a kʼítsá kʼal chʼejel, ejdhátsik kʼal na
Dios. Chʼakaytsik ani jikʼeytsik tʼajat ejtal xi kʼál ti
chuꞌtattsik. 12Xi jechéꞌ cháb an tʼiltsixtsik in achʼaꞌ
tám jun i kawidhkáwintaláb túꞌwalkʼiꞌxuusnal kʼál
enchéꞌ:
―Ki kʼadhiytsik techéꞌ.
Kʼadhiytsik tám walkʼiꞌ ba jun i tokow ani

chuꞌtattsik xitaꞌ kʼál ti tomnadh. 13 Támkʼi jachanꞌ,
léwékʼin chapik an chabál, julpan jun pejeꞌ an
bitsow ani chemech buk mil i atiklábtsik kʼal tin
kwenta abal léwékʼin an chabál. An atiklábtsik xi
jilkʼon, jikʼeytsik tʼajat ani in kʼakʼnaꞌtsik na Dios
xi kʼwajat walkʼiꞌ.

14 Nin chabtal an yajtsiktaláb, watʼéch, por
kʼunat i kʼij neꞌech ka tujey nin oxtal.

Nin búkláb an korneta

15Tam ti nin búkláb an tʼokat abatwále in jutsuy
an korneta xi taꞌ tin koꞌol, achʼatmé i kawidh
káwintalábtsik tu walkʼiꞌ xin ulal enchéꞌ:
Xoꞌ in bajúch xowkʼi an Okʼóxláb ani an Kristo

neꞌech ti takʼixich ban chabál xon tu takʼix
an iniktsik;

ani Jajáꞌ neꞌech ti takʼix malilíl i kʼij.
16 Xi jun inik chéꞌ an yejcheltsik, xi taꞌ ti buxutsik
bin tʼokat kʼwajtaltsik tin tamét na Dios, tudhlan
kututsik asta chabál, in kʼakʼnaꞌtsik na Dios, 17 ani
in ulutsik enchéꞌ:
Tu pidhál ti jalbintsixtaláb,Okʼóxláb,
Dios xi ejtal a ejtowal ka tʼajaꞌ,
xi kʼwajat ejat malilíl i kʼij,
pos a xalkʼámalich na pulek cháp
ani a tujúmalich ta takʼix.
18Ejtal an atiklábtsik chakunek,
por in bajúmalich an kʼij xowkʼi Tatáꞌ neꞌech ka

pidhnaꞌ an ti yajtsiktaláb,
xowkʼi jeye neꞌech ka lújundhaꞌ an chemélomtsik
ani xowkʼi neꞌech ka pidhaꞌna tʼiltsíxiltsik xowaꞌ in

átámal abal ti tʼójontsámaltsik.
Xowkʼi jeye neꞌech ka pidhaꞌ xowaꞌ in átámal

xu dhabalábichtsik kʼal Tatáꞌ ani xitaꞌ ti
kʼakʼnantsal an ta bij,

tsʼitsik ani pakdhaꞌ.
In bajúmalich jeye an kʼij xowkʼi neꞌech ka

kʼibdhaꞌtsik xin atʼax tʼajtsaltsik an chabál.
19 Japyat tám túꞌ walkʼiꞌ an atá xon tu kʼwajíl na

Dios ani xalkʼan nin taꞌpáb nin lejkintalábil xi taꞌ
ti kʼwajat ban atá xon ti Jajáꞌ u kʼwajíl. Lamkʼin
tám i léy, píkʼan i junkil, achʼatmé i káwintalábtsik,
léwékʼin an chabál ani ulich jun i chapik idhidh áb.

12
Anmímláb ani an yejcheꞌ aknidh chan

1 Xalkʼan tám walkʼiꞌ jun i exól púlek: jun i
mímláb xin koꞌol in xekét jelt a kʼítsá, kubat ba
na íchʼ, in kojám jun i kwetsotsól kʼwajbaxtaláb
ani jachanꞌ an kwetsotsól kʼwajbaxtaláb, in koꞌol
lajucháb a ót. 2 Jechéꞌ an mímláb, kʼwajat kóꞌodh
ani u dhajnal abal in achʼálich i chʼukʼuxtaláb, kom
neꞌchich kin waꞌchiy an chakam. 3 Xalkʼan tám
juní walkʼiꞌ ít i exól: jun i yejcheꞌ aknidh chan
xi tʼunuyich tʼajat kʼal in chákníꞌ xin koꞌol búk in
ókʼ, láju in ichʼám ani in kojám juntsik i kwetsotsól
kʼwajbaxtaláb ba juntsik nin ókʼ. 4 In bodhoy kʼal
nin wéw wéꞌich junax chʼejel na óttsik xi kʼwajat
walkʼiꞌ ani in petʼnaꞌ ban chabál. Jechéꞌ an yejcheꞌ
aknidh chan, kubey tin tamét anmímláb xi wéꞌich
kin waꞌchiy an chakam. In tʼajaꞌ anchanꞌ abal in
léꞌ kin kʼaptsi an tin chakámil tokot kin waꞌchiy.
5 An mímláb in waꞌchiy jun i chakam kwitól, xi
neꞌech kin chapik takʼiy ejtal an atiklábtsik. Tayíl,
kʼántsin an tin chakámil ani júntsin ba na Dios xon
ti buxúl bin tʼokat kʼwajtal; 6 ani an mímláb ájlách
abal ka kʼale ban chabál xon ti yab kʼwajtsidh, xon
ti tʼojojontsidh kʼal naDios abal ka beletná tajaꞌ tin
nakíl óx i tamub kʼal chʼejel.

7 Waꞌchin tám jun i péjéxtaláb túꞌ walkʼiꞌ, xon
ti an okʼlek tʼokat abatwále Miguel ani nin tʼokat
abatwálejiltsik kʼwajay ti péjéx kʼal an yejcheꞌ
aknidh chan. An yejcheꞌ aknidh chan ani nin
tʼójontsixiltsik péjexin, 8 por yab in ejtotsik kin átaꞌ
anpéjéxtalábaninibalichwaꞌchin ejtidh túꞌwalkʼiꞌ
abal jajáꞌtsik. 9 Petʼná tám eléb an yejcheꞌ aknidh

chan. Jechéꞌ jaꞌich an wejeꞌ yejcheꞌ chan xu bijyáb
ti lej atʼax ani ta Satanás, xin kʼambiyal ejtal an
atiklábtsik xi kʼwajat ban kʼayꞌlá. Jajáꞌ ani nin
tʼójontsixiltsik, petʼnátsik ban chabál.

10Uachʼaꞌ tám jun i káwintalábkawidh túꞌwalkʼiꞌ,
xu káw in ulal enchéꞌ:
―Xoꞌ in bajúch xowkʼi na Dios neꞌech kin xalkʼaꞌ

ke Jajáꞌ nu loꞌox, Jajáꞌ nu takʼix ani in koꞌol in cháp
abal kin tʼajaꞌ xowaꞌkich. In xalkʼámalich jeye ke
na Kristo in koꞌol i awiltaláb. Pos petʼnadhich eléb
an lej atʼax, xi kʼál tu walbindháb ni at kidhábtsik
akal i kʼij tin tamét ni Diosil. 11 Átadhich kʼal
ni at kidhábtsik kʼal tin kwentakʼi nin xichʼál an
Ajátikláb xi jaꞌich jelti an borrego xu pikbantsáb
na Dios ani kʼal tin kwentakʼi jeye an tsubaxtaláb
xin tʼilámaltsik. Yab in ajyámaltsik tinbáꞌ maske
ka chemdhá tam ti xeꞌchintsik kin tʼilaꞌ jechéꞌ an
tsubaxtaláb. 12 Jaxtám, ki kulbétsik ejtal xi kʼwajat
walkʼiꞌ. Por ¡chʼojontál a chuꞌbíltsik xi kʼwajat ban
chabálani banpujal! Pos an lej atʼaxpetʼnadhasta
xon ta kʼwajattsik ani u chakúl tʼajat kom in choꞌób
abal yabich nakat i kʼij neꞌech ka kʼwajay.

13 Tam ti an yejcheꞌ aknidh chan in chuꞌu abal
petʼnáchabál, inkajnaꞌanmímlábxinwaꞌchiyámal
an chakam kwitól. 14 Por an mímláb pidhan cháb
tin pakdhaꞌ sutsʼútsʼ jelti nin sutsʼútsʼ i tʼíw abal kin
ejto ka jumun ani ka kʼale asta ban chabál xon ti
yabkʼwajtsidh, xon ti yabkabajwat kʼal anyejcheꞌ
aknidh chan. Tajaꞌ neꞌech ka beletná tin nakíl óx i
tamub kʼal chʼejel. 15 In káldhaꞌ tám i jaꞌ bin wiꞌ an
yejcheꞌ aknidh chan abal kin tʼajaꞌ jun i waljaꞌ ani
ka júná kʼál an mímláb; 16 por tolmiyat an mímláb
kʼal an chabál, pos jakʼpin an chabál ani in kʼutʼu

an waljaꞌ xin káldhámal bin wiꞌ an yejcheꞌ aknidh
chan. 17 Tam ti an yejcheꞌ aknidh chan in chuꞌu
anchanꞌ, in chakuntsi tʼajat anmímlábani kʼalekin
péjey nin kidhtal anmímláb. Jechéꞌ nin kidhtaltsik
an mímláb, jaꞌich xin tʼajáltsik xowaꞌ in ulal nin
takʼixtal naDios ani inwewkómtsik an tsubaxtaláb
xin tʼilámal na Jesukristo.

13
Xi cháb an atʼax

1 In kubey bin wál an pujal ani u chuꞌu ti kalel
ban pujal jun i atʼax xin koꞌol búk in ókʼ ani láju
in ichʼám. Ba juntsik in ichʼám in koꞌol juntsik i
kwetsotsól kʼwajbaxtaláb ani bin ókʼtsik in koꞌol
jun i odhbijixtaláb abal a Dios. 2 Jechéꞌ an atʼax
xu chuꞌu, in junwal jelti padhum ani nin akan,
in junwal jelt in akan i oso. An yejcheꞌ aknidh
chan, in watʼbantsi jechéꞌ an atʼax ti chápláb ani
ti kʼwajtaláb xi jajáꞌwiꞌik in koꞌol. In pidhaꞌ jeye
ti awiltaláb púlek. 3 Ba jun in ókʼ jachanꞌ an atʼax,
in koꞌol jun i chʼojbédhaxtaláb xi jelti max neꞌech
ka chemdhá kʼál; por jachanꞌ an chʼojbédhaxtaláb
jeldhantsat ani ejtal an atiklábtsik xi kʼwajat ban
kʼayꞌlá, labantsik ani in wéwnaꞌ an atʼax. 4Kʼakʼná
an yejcheꞌ aknidh chan xin pidhámal ti awiltaláb
jachanꞌ an atʼax ani kʼakʼná jeye an atʼax. Enchéꞌ
tin ulutsik:
―¿Jitaꞌwaꞌach in junwal jelti jechéꞌ an atʼax ani

jitaꞌ neꞌech kin ejto kin tomnaꞌ?
5 Walká jeye kin ulu an atʼax ejtal xowaꞌ yab

alwaꞌ ani i odhbijixtaláb abal a Dios ani kin
kóꞌoy i awiltaláb tin nakíl óx i tamub kʼal chʼejel.
6Anchanꞌ tin tʼajaꞌ, in odhbijiy naDios, in odhbijtsi

xon tu kʼwajíl na Dios ani in odhbijiy jeye ejtal
xi kʼwajattsik walkʼiꞌ. 7 Walká kin péjey xu dha-
balábichtsik kʼal na Dios ani kin átaꞌtsik. Pidhan ti
awiltaláb abal kin takʼiy ejtal an kidhtalábtsik, an
bitsowtsik ani an atiklábtsik xi kʼeꞌetich kʼeꞌetich i
káwintaláb in koꞌoltsik. 8 Jachanꞌ an atʼax, kʼakʼná
kʼal ejtalkʼi xu kʼwajíltsik ban chabál xi yabtsik
kʼwajat dhutsadh nin bij asta ti tujenek an kʼayꞌlá
bin dhutsadh úwil an Ajátikláb. Jechéꞌ an Ajátikláb,
jaꞌich jelti an borrego xu pikbantsáb na Dios ani
jaꞌich jeye xi chemdhá.

9 Max jun xitaꞌ in koꞌol in ochʼoxtal alwaꞌ, kin
exbay. 10 Xitaꞌ in neꞌdhál kʼeꞌet ti wikʼnél, neꞌech
jeye ti wikʼnél. Ani xitaꞌ u chemdhax kʼal imachét,
kʼal i machét jeye neꞌech ka chemdhá. Techéꞌich
ti neꞌech ka xalkʼan max tsubax lejtal tu belom
ani max neꞌech kin kuxuy ejtal xowaꞌkich xu dha-
balábichtsik kʼal na Dios.

11 Tayíl u chuꞌu juní ít i atʼax xi kʼwajat ti kalel
ban chabál. Jechéꞌ an atʼax, in koꞌol cháb in ichʼám
jelt in ichʼám i borrego, por u káw jelti jun i yejcheꞌ
aknidh chan. 12 In koꞌol jeye ejtal an awiltaláb
jelti xin koꞌol xi jidhtal an atʼax ani in tʼajál ka
kʼakʼná an jidhtal atʼax kʼal ejtal xu kʼwajíltsik ban
chabál. Jechéꞌ an jidhtal atʼax, jaꞌich xi jeley kʼal
an chʼojbédhaxtaláb xin koꞌolwiꞌik. 13 In tʼajál jeye
i pakdhaꞌ labidh exól tin tamét an atiklábtsik ani
asta in tʼajál ka kwajlan chabál i kʼamal xi tál
walkʼiꞌ. 14 Kʼal jechéꞌ an exóltsik xu walkáb kin
tʼajaꞌ tin tamét xi jidhtal an atʼax, in kʼambiyal
xu kʼwajíltsik ban chabál ani in utsál kin tʼajtsi
jun in chʼilábil jachanꞌ an atʼax xin koꞌolwiꞌik jun
i chʼojbédhaxtaláb bin ókʼ ani jeley. 15 Nin chab-

tal an atʼax, pidhan ti awiltaláb kin ejdhantsi tin
chʼilábil an jidhtal atʼax abal ka káwin ani kin
tʼajaꞌ ka chemdhá ejtal xi yab u kʼakʼnáb kʼál.
16 Ani yab tokot jáꞌkʼi jechéꞌ in tʼajaꞌ, in tʼajaꞌ jeye
ke ejtalkʼi, tsʼitsik ani pakdhaꞌ, xi tumínladhtsik
ani xi chʼojontáltsik, xu jolibtsik ani xi yabaꞌ, ka
kʼwajbantsattsik jun i exól bin eját kʼubak o bin
píkʼib. 17Ani ke yab xitaꞌ kin ejto ti chʼaꞌum nibal
ti nújul max yab in koꞌol an exól o nin bij an
atʼax o nin ajumtal nin bij. 18 Jechéꞌ in léꞌ tʼajat
i chalpadhtaláb; xitaꞌ xin exbayal, kin exbantsi
tin ajumtal nin bij an atʼax. Nin ajumtal nin bij,
jayéchkʼi an ajumtaláb xin éynál an iniktsik. Nin
ajumtal jaꞌich jechéꞌ: akak i boꞌ inik kʼal ox inik
akak.

14
Nin ajatlábil xi buk inik cheꞌmil atiklábtsik

1Tayílu telaꞌ juní ani u chuꞌu kubúlban chʼén xu
bijyáb Sión anAjátikláb xi jaꞌich jelti an borrego xu
pikbantsábnaDios. Táꞌ ti kʼwajat kʼal Jajáꞌbuk inik
cheꞌ mil i atiklábtsik xin koꞌol dhutsadh bin píkʼib
nin bij an Ajátikláb ani nin bij nin Tátaꞌ. 2 Tayíl u
achʼaꞌ jun i káwintaláb xi tálwalkʼiꞌ, xin junwal jelt
xan tu bososól yán i waljaꞌ ani jelt xan tu jululúl
kawidh i junkil. In junwal jelti tam yán xitaꞌ in
tʼenyal i són. 3 In ajatnáltsik jun i ít ajatláb tin
tamétan tʼokatkʼwajtaláb, tin tamétxi taꞌ ti kʼwajat
chéꞌ ejattsik ani tin tamét an yejcheltsik. Yab
xitaꞌ in ejtowal kin witʼaꞌ jechéꞌ an ít ajatláb, tokot
xi buk inik cheꞌ mil xi kʼwajattsikwiꞌik jeye ban
chabálanixoꞌ loꞌodhich. 4 Jechéꞌ jaꞌichxiyabtsik in

kʼakʼnámal i chʼilabtsik, tʼokattsik ani inwéwnáltsik
an Ajátikláb xontikʼi ka kʼale. Loꞌodhichtsik ban
atiklábtsik abal ka kʼwajay jelti jidhtal walíláb abal
kadhabalnájichtsikkʼalnaDiosanikʼalanAjátikláb
xi jaꞌich jelti an borrego xu pikbantsáb na Dios.
5Yabtsik eltsin ni jun i kʼambixtaláb, tʼokattsik tin
tamét na Dios.

An óltsixtaláb xin xalkʼaꞌ xi óx an tʼokat
abatwáletsik

6 U chuꞌu tám jun i tʼokat abatwále ti jumumúl
chʼejel walkʼiꞌ ani taꞌ tin koꞌol an alwaꞌ tʼilab xi yab
in koꞌol in okʼontal abal kin óltsi xu kʼwajíltsik ban
chabál, ejtal an kidhtalábtsik, an bitsowtsik ani an
atiklábtsik xi kʼeꞌetich kʼeꞌetich i káwintalábtsik in
koꞌol. 7Ani kawidh in ulal enchéꞌ:
―Ka jikʼnaꞌtsik na Dios ani ka kʼakʼnaꞌ, pos

in bajúch an kʼij xowkʼi neꞌech ti lújundhax. Ka
kʼakʼnaꞌtsik xin tʼajámal an walkʼiꞌ, an chabál, an
pujal ani xon tu kaleltsik an jaꞌ.

8 Tin kuxmats, tsích juní ít i tʼokat abatwále xin
ulu enchéꞌ:
―Kwajlanich, kwajlanich an yejcheꞌ bitsow xin

bij Babilonia abal junkunék kʼal ejtal an atiklábtsik
abal kin tʼajaꞌ xowaꞌkich xi yab alwaꞌ.

9Tayíl káwin juní jun i tʼokat abatwále xi jaꞌich in
oxtal ani in ulu kawidh enchéꞌ:
―Max jun xitaꞌ kin kʼakʼnaꞌ an atʼax, kin

kʼakʼnantsi an tin chʼilábil ani kin walkaꞌ ka
kʼwajbantsat an ti exól bin píkʼib o bin kʼubak,
10 koꞌol kin achʼaꞌ an kʼakʼadh yajtsiktaláb xi
neꞌech kin pidhnaꞌ na Dios, xin koꞌolich tʼojojodh.
Neꞌech ka yajlombédhátsik kʼal i kʼamal ani i
asufre tin tamét nin tʼokat abatwálejiltsik na

Dios ani tin tamét an Ajátikláb xi jaꞌich jelti an
borrego xu pikbantsáb na Dios. 11 An paw xu
kalel xon ti neꞌech ka yajlombédhátsik, yab jaykʼi
neꞌech kin kóꞌoy in okʼontal. Akal i kʼij yab jaykʼi
neꞌech ka koyóch kin achʼaꞌtsik an yajtsiktaláb xin
kʼakʼnáltsik an atʼax ani nin chʼilábil o xin koꞌoltsik
nin exólixtal an atʼax. 12 Techéꞌich ti neꞌech ka
xalkʼan max tsubax lejtal ti neꞌech kin kuxuy
ejtal xowaꞌkich, xu dhabalábichtsik kʼal na Dios,
xi yabtsik in chʼikat tʼajtsal tin takʼixtal ani xin
beláltsik na Jesús.

13U achʼaꞌ tám jun i káwintaláb xi tálwalkʼiꞌ xi tin
utsál enchéꞌ:
―Ka dhutsaꞌ jechéꞌ: “Kʼijidh tʼajat xi xoꞌ ani tayíl

ka chemechtsik in belál an Ajátikláb.”
An Tʼokat Ejattaláb in ulu enchéꞌ:
―Aniꞌ, pos neꞌech ka koyóchich kin tʼójontsi na

Dios techéꞌ ti chabál ani ejtal xowaꞌ in tʼajámaltsik
abal na Dios, neꞌech kin chuꞌutsik.

An pitmách uba xi tʼajan ban chabál
14U telaꞌ tám ani u chuꞌu jun i dhak tokow; bin

éb an dhak tokow, taꞌ ti buxúl jun i inik. Jechéꞌ
an inik, in kojám jun i kwetsotsól kʼwajbaxtaláb xi
tʼajadh kʼal i oro ani in teykóm jun i kʼuchʼúlwiꞌidh
patʼál. 15Kale tám jun i tʼokat abatwáleban atá xon
tu kʼwajíl na Dios ani in utsaꞌ kawidh enchéꞌ xi taꞌ
ti buxúl bin éb an tokow:
―Ka éynaꞌich an kʼuchʼúl wiꞌidh patʼál ani ka

kotsích tin walíl an tʼayabláb; pos in bajúch an kʼij
ani anwalílábxiwaꞌachbanchabál, yejnekich. An
atiklábtsik xin belámal na Jesukristo, jaꞌich jelti an
walíláb xi neꞌech ka junkuwat.

16 Xi taꞌ ti buxúl bin éb an tokow, in éynaꞌ tám
nin kʼuchʼúl wiꞌidh patʼálil ani in junku nin walíl
an tʼayabláb xi waꞌach ban chabál.

17 Kale tám juní ít i tʼokat abatwále túꞌ walkʼiꞌ
ban atá xon tu kʼwajíl na Dios in teykóm jeye jun
i kʼuchʼúl wiꞌidh patʼál. 18 Kale jeye kʼeꞌet i tʼokat
abatwálexon tukʼwajbábanpikbaxtaláb, xinkoꞌol
i awiltaláb kʼal i kʼamal. Jechéꞌ an tʼokat abatwále,
in utsaꞌ kawidh enchéꞌ xin teykóm an kʼuchʼúl
wiꞌidh patʼál:
―Ka éynaꞌich an kʼuchʼúl wiꞌidh patʼál ani ka

kotsích tin walíl an uba xi waꞌach ban chabál, pos
an walílábwejnekich.

19An tʼokat abatwále in éynaꞌ an kʼuchʼúl wiꞌidh
patʼál, in kotsi tin walíl an uba xi waꞌach ban
chabál ani in baliy ba jun i yejcheꞌ balixtaláb abal
ka watʼyat. Anchanꞌ jelt xan ti neꞌech ka tʼajtsin
an atiklábtsik kʼal na Dios tam ka abtsin an ti
kʼakʼadh yajtsiktaláb. 20 An uba yab watʼyat tajaꞌ
ban bitsow, eléb bitsow ti watʼyat. Ban yejcheꞌ
balixtaláb kale i xichʼ, nin ówtsík an xichʼ in bajaw
asta binwiꞌ an bitsim ani nin chʼikwél, óx i boꞌ inik
i kilómetro.

15
An tʼokat abatwáletsik kʼal xi búk an kʼakʼadh

yajtsiktaláb xin tin okʼontal
1U chuꞌu juní walkʼiꞌ jun i exól púlek ani labidh:

u chuꞌu búk i tʼokat abatwáletsik xin tsiꞌdhál xi búk
an kʼakʼadh yajtsiktaláb xi tin okʼontal, pos kʼal
jachanꞌ, kʼál tu okʼnalich nin chákub na Dios.

2U chuꞌu jeye jun xataꞌ xin junwal jelti pujal xi
jáykʼi i lam xukʼudh kʼal i kʼamal. Tin wál jechéꞌ,

taꞌ ti kubutsik in teykóm i són xi pidhnéktsik kʼal
na Dios, xi yabtsik in kʼakʼnámal an atʼax, yab in
kʼakʼnantsámal tin chʼilábilnibal inwalkámaltsikka
kʼwajbantsat tin ajumtal nin bij an atʼax. 3 Ani
in ajatnáltsik nin ajatlábil na Moisés nin tʼójontsixil
na Dios ani nin ajatlábil jeye an Ajátikláb xin ulal
enchéꞌ:
Pakdhaꞌ ani labidh tʼajat xowaꞌ a tʼajámal,
Okʼóxláb, Dios xi ejtal a ejtowal ka tʼajaꞌ;
lujat ani tsubax ejtal xowaꞌ a tʼajál,
Pulek Takʼíxal an atiklábtsik.
4 ¿Jitaꞌ yab neꞌech ti ki jikʼnaꞌ, Okʼóxláb?
¿Jitaꞌ yab neꞌech ti ki kʼakʼnantsi an ta bij?
Pos tokot Tatáꞌ ni tʼokat,
neꞌech ka tsích ejtal an atiklábtsik ani neꞌech ti ki

kʼakʼnaꞌ,
pos xalkʼanékich abal ejtal xowaꞌ a tʼajámal, lujat

tʼajat.
5 Tam ti watʼéch jechéꞌ, u telaꞌ ani u chuꞌu túꞌ

walkʼiꞌ ti japyat an altá xon ti kʼwajat taꞌpadh
an lemdhaꞌ tʼujub xon ti dhutsadh an takʼixtaláb.
6 Ba jechéꞌ an altá, tajaꞌ ti kale xi búk an tʼokat
abatwáletsik xin tsiꞌdháltsik xi búk an kʼakʼadh ya-
jtsiktaláb. Jechéꞌ an tʼokat abatwáletsik, xeketlid-
htsik kʼal i alwaꞌ tʼokat kʼudhkʼum xi chʼaxixíl ani
inwíkʼímtsik tin tamét i wikʼaxtaláb xi tʼajadh kʼal i
oro. 7 Jún ti ébxi chéꞌ taꞌ ti kʼwajattsik ejat, inpidhaꞌ
tám xi búk an tʼokat abatwáletsik juntsik ti lejab
xi tʼajadh kʼal i oro tsʼutsat kʼal an kʼakʼadh yajt-
siktaláb xi neꞌech kin pidhnaꞌ na Dios xi kʼwajat
ejat malilíl i kʼij. 8An altá xon ti kaletsik xi búk an
tʼokat abatwále, tsʼutsichkʼal i pawxi tálbin labidh
tʼokát ani bin cháp na Dios. Yab xitaꞌ in ejtowal ka

ochich ba jechéꞌ an altá, asta ka okʼon okʼox xi búk
an kʼakʼadh yajtsiktaláb xi taꞌ tin koꞌol xi búk an
tʼokat abatwáletsik.

16
An lejabtsik xon ti balidh an kʼakʼadh yajtsik-

taláb
1Uachʼaꞌ tám jun i káwintalábkawidhxi kale ban

altá xon ti kalnek xi búk an tʼokat abatwáletsik ani
utsan enchéꞌ xi jechéꞌ búk an tʼokat abatwále:
―Ki kʼaletsik ani ka jolo ban chabál an kʼakʼadh

yajtsiktaláb xi kʼwajat balidh ba xi búk an lejab.
Jechéꞌ an kʼakʼadh yajtsiktaláb, jaꞌich xi tál ba na
Dios.

2 Kʼale xi jidhtal an tʼokat abatwále ani in jolo
an kʼakʼadh yajtsiktaláb xi taꞌ ti kʼwajat balidh ban
lejab. Tamti an tʼokat abatwále in tʼajaꞌ jechéꞌ, ejtal
an atiklábtsik xin koꞌol nin exólixtal an atʼax ani in
kʼakʼnantsal an tin chʼilábil, in kóꞌoytsik i atʼax tʼítʼ
xi yab u jelél ani yajtsik.

3Xin chábláb an tʼokat abatwále in jolo banpujal
xowaꞌ taꞌ ti balidh ban lejab ani an jaꞌ wenkʼon ti
xichʼ jelt in xichʼál i chemélom. Ejtal xowaꞌkich xi
taꞌ ti kʼwajat ejat ban jaꞌ, chemechtsik.

4 Xin óxláb an tʼokat abatwále in jolo ban
waljaꞌtsik ani xon tu kaleltsik an jaꞌ xowaꞌ taꞌ
ti balidh ban lejab ani an jaꞌtsik xi waꞌach tajaꞌ
wenkʼon ti xichʼ. 5 U achʼaꞌ tám tin ulu enchéꞌ an
tʼokat abatwále xin belkóm an jaꞌ:
―Okʼóxláb, i lujat tʼajat abal anchanꞌ ta tʼajaꞌ,

tʼokat Okʼóxláb, xi kʼwajat ejat malilíl i kʼij. 6Kom
in chemdhámaltsik xu dhabalábich kʼal Tatáꞌ ani
na tʼiltsíxiltsik jeye, xoꞌ a tʼajámalichtsik kin uchʼaꞌ i
xichʼ, pos anchanꞌ tin tomnál ka tʼajtsintsik.

7 U achʼaꞌ jeye ti káwin jun xitaꞌ asta xon tu
kʼwajbáb an pikbaxtaláb xin ulu enchéꞌ:
―Aniꞌich Okʼóxláb, Dios xi ejtal a ejtowal ka

tʼajaꞌ, Tatáꞌ i lújundhax in tsubtalkʼi ani in lujtalkʼi.
8 Xin chéꞌláb an tʼokat abatwále in jolo ba na

kʼítsá xowaꞌ taꞌ tin koꞌol balidh ban lejab ani pid-
han ti awiltaláb na kʼítsá kin tsikaꞌ an atiklábtsik
kʼal i kʼamal. 9 Ejtal an atiklábtsik tsikantsik tʼajat,
por yab in jilaꞌtsik kin tʼajaꞌ xowaꞌ yab alwaꞌ. Yabt-
sik inkʼakʼnaꞌnaDiosxinkoꞌol i awiltalábba jechéꞌ
an kʼakʼadh yajtsiktalábtsik, in odhbijiy tokot.

10 Xin bóꞌláb an tʼokat abatwále in jolo bin
kʼwajtal an atʼax xowaꞌ taꞌ tin koꞌol balidh ban
lejab ani jikʼwchin xon tu takʼix an atʼax. An
atiklábtsik in kʼatʼwaltsik nin lekʼáb kʼal i yajal,
11por nibal anchanꞌ yab in jilaꞌtsik kin tʼajaꞌ xowaꞌ
yab alwaꞌ. In odhbijiytsik tokot na Dios xi kʼwajat
walkʼiꞌ kʼal tin kwenta an yajal xin achʼáltsik ani
kʼal an tʼítʼ xin koꞌoltsik.

12 Nin akakláb an tʼokat abatwále in jolo ban
yejcheꞌ waljaꞌ Eufrates xowaꞌ taꞌ tin koꞌol balidh
ban lejab ani an jaꞌ xi taꞌ ti kʼwajat tajaꞌ, dhikey
abal ka tʼájan jun i bél ani ka watʼey tajaꞌ an
pakdhaꞌ takʼix xi tál in lujtal xon tu kalel na kʼítsá.

13U chuꞌu tám ti kalel bin wiꞌ an yejcheꞌ aknidh
chan, bin wiꞌ an atʼax ani bin wiꞌ an kʼambix
tʼiltsix, óx i atʼax ejattalábtsik xin junwal jelti kʼwaꞌ.
14 Jechéꞌ jaꞌich in ejattal i atʼaxtsik xin ejtowal kin
tʼajaꞌ i labidh exóltsik. Ani kaletsik kin junku ejtal
an pakdhaꞌ takʼix xi kʼwajat ban chabál abal ti
péjéxtsik tam kin bajaw an kʼij kʼal na Dios xi ejtal
in ejtowal kin tʼajaꞌ. 15 “Ka achʼaꞌtsik, Nanáꞌ neꞌech
kin tsích jun jikʼtowále jelti jun i kwéꞌ. Kʼijidh tʼajat

abal xitaꞌ ku elaꞌ tin belál ani tʼokat nin ejattal, pos
yab neꞌech ku elaꞌ jelti max chilim ani yab neꞌech
ka tidhebé.” 16 Ani junkuwat an pakdhaꞌ takʼix
ban chʼén xu bijyáb Armajedón.

17 Nin búkláb an tʼokat abatwále in jolo al ikʼ
xowaꞌ taꞌ tin koꞌol balidh ban lejab ani achʼatmé
jun i kawidh káwintaláb ban atá xon ti kʼwajat nin
tʼokat kʼwajtal na Dios xin ulu enchéꞌ:
―Okʼonich ti tʼájnal.
18 Tujey tám ti lamkʼil i léy, achʼatmé i

káwintalábtsik, píkʼan i junkil ani léwékʼin chapik
an chabál jelt xan ti yab jaykʼi léwékʼnék asta ti
waꞌchinék an atiklábtsik ban chabál. 19An yejcheꞌ
bitsow pejkan ti óx i pejeꞌ ani an bitsowtsik xi
ban kʼayꞌlá, julpan. Na Dios in chalpay an yejcheꞌ
bitsow xin bij Babilonia abal kin tʼajaꞌ kin watʼnaꞌ
ejtal an kʼakʼadh yajtsiktaláb xin abtsi kʼal nin
chákub. 20 Ejtal an tsʼitsik chabál xi kʼwajat ba jaꞌ,
kʼibchon ani an chʼéntsik, yab elan. 21 Ulich jeye
i pakdhaꞌ idhidh áb xon ti kʼwajat an atiklábtsik.
Nin álém juntsik an idhidh áb, chab inik xónaꞌ i
kilo. An atiklábtsik in odhbijiy na Dios kʼal tin
kwenta an kʼakʼadh idhidh áb, pos jechéꞌ, jaꞌich
jun i yejcheꞌ kʼakʼadh yajtsiktaláb.

17
Bijtsin abal neꞌech ka kʼale ban kʼibeltaláb an

atiklábtsik xu kʼwajíl ban yejcheꞌ bitsow Babilonia
1Tsích tám jún ti éb xi búk an tʼokat abatwáletsik

xi taꞌ tin koꞌoltsik xi búk an lejab ani tin utsaꞌ
enchéꞌ:

―Jalaꞌ ani neꞌech tu óltsi an ti yajtsiktaláb xi
neꞌech kin bachʼu an yejcheꞌ bitsow Babilonia.
Jechéꞌ an bitsow, in junwal jelti jun i junkux
inik uxum, xi buxúl tin éb yán i jaꞌ. 2 Jelti jun i
junkux inik uxum, anchanꞌ jeye ti junkunék jechéꞌ
an bitsow kʼal an pakdhaꞌ takʼix xi kʼwajat ban
chabál abal kin tʼajaꞌtsik xowaꞌ yab alwaꞌ. Ani an
atiklábtsikxi kʼwajat ban chabálukʼpindhátsik jeye
kʼal anwalastalábxin tʼajáltsik jechéꞌanbitsowani
an pakdhaꞌ takʼix.

3 Ban xalkʼantsixtaláb xi tin pidhaꞌ ku chuꞌu an
Tʼokat Ejattaláb, in júná kʼal an tʼokat abatwále
ban chabál xon ti yab kʼwajtsidh. Tajaꞌ, u chuꞌu
jun i uxum punat ba jun i atʼax xi tʼunuyich tʼajat
kʼal in chákníꞌ. Jechéꞌ an atʼax, in koꞌol búk in
ókʼ, láju in ichʼám ani in koꞌol dhutsadh ba putálkʼi
in tʼuꞌúl i odhbijixtalábtsik abal a Dios. 4 Jechéꞌ
an uxum xeketlidh kʼal i kʼudhkʼum xi tʼunuyich
tʼajat kʼal in chákníꞌ ani in koꞌol in kʼwajbaxtal xi
tʼajadh kʼal i oro, xi tʼajadh kʼal i labidh tʼujubtsik
ani kʼal i perlatsik. In teykóm jun i lejab xi tʼajadh
kʼal i oro tsʼutsat kʼal xowaꞌ in atʼál na Dios ani
kʼal an atʼaxtaláb xin tʼajámal an uxum. 5 In koꞌol
jeye dhutsadh bin píkʼib jun i bijláb xi yab tʼajat
exbantál: “An yejcheꞌ bitsow Babilonia, xi kʼwajat
jelti nin nánaꞌ an junkux inik uxumtsik ani xowaꞌ
atʼax techéꞌ ti chabál.” 6 Tayíl u chuꞌu abal jachanꞌ
an uxum jelti max u itel kʼal nin xichʼál xi chemd-
hatstsik xu dhabalábichtsik kʼal na Dios ani xin
tʼilámaltsik na Jesús. Tam tu chuꞌu jechéꞌ, in laban
tʼajat. 7Tin utsaꞌ tám enchéꞌ an tʼokat abatwále:
―¿Jantʼókʼi ta labnék? Neꞌech tu óltsi xantʼéy in

léꞌ kin ulu jechéꞌ an uxum ani an atʼax xin púnúm,

xin koꞌol búk in ókʼ ani láju in ichʼám. 8 An atʼax
xa chuꞌu, jaꞌich jún xi ejatwiꞌik, por xoꞌ yabich;
por bélkʼi neꞌech ka kale ban owtsiktaláb xi yab in
koꞌol in okʼontal in ówtsík abal ka petʼnájich ban
kʼibeltaláb. Xu kʼwajíltsik ban chabál, xi yabtsik
kʼwajat dhutsadh nin bij ban dhutsadh úw xon ti
kʼwajat dhutsadh nin bij xi neꞌechtsik kin bachʼu
an xeꞌchintaláb xi yab in koꞌol in okʼontal, neꞌech
ka labantsik tam kin chuꞌu jachanꞌ an atʼax xi
ejatwiꞌik ani xoꞌ yabich ejat, por ejech juní. Jechéꞌ
an atiklábtsik, yab kʼwajat dhutsadh nin bij ban
dhutsadh úw, asta tam ti tujenek an kʼayꞌlá.

9 ʼJechéꞌ kʼwajat jun xataꞌ abal xitaꞌ kin ejto kin
exbay: Xi búk in ókʼ an atʼax, in léꞌ kin ulu búk i
chʼén xon ti buxúl jachanꞌ an uxum; 10 ani in léꞌ
jeye kin ulu búk i pakdhaꞌ takʼix. Bóꞌ xi jachanꞌ
an pakdhaꞌ takʼix okʼnékich ti takʼix, jún, jaꞌich xi
xoꞌ kʼwajat ti takʼix ani xi jún, yabél in bajúmal an
kʼij xowkʼi neꞌech ti takʼix. Por tamka takʼxinich xi
bél u kʼibel, yab neꞌech ti takʼix nakat i kʼij. 11 An
atʼax xi ejatwiꞌik ani xoꞌ yabich, jaꞌich in waxikláb
an pakdhaꞌ takʼix; ani jaꞌich jeye jún ti éb xi búk an
takʼixtsik xi neꞌech ka petʼná ban kʼibeltaláb.

12 ʼXi láju in ichʼám an atʼax xa chuꞌúmal, in léꞌ
kin ulu láju i pakdhaꞌ takʼix xi yabél in tujúmal ti
takʼix; por neꞌech ka pidhan ti awiltaláb abal ti
takʼix jun ora, jelt xan tu takʼix an pakdhaꞌ takʼix.
Neꞌech ti takʼixtsik junax kʼal an atʼax. 13 Jechéꞌ
láju an pakdhaꞌ takʼix, juniniꞌ tin koꞌoltsik nin
chalab ani neꞌech kin watʼbantsitsik an atʼax an
ti chápláb ani an ti awiltaláb xi jajáꞌtsik in koꞌol.
14Neꞌech ti péjéxtsik kʼal an Ajátikláb xi jaꞌich jelti
an borrego xu pikbantsáb na Dios, por neꞌech ka

átátsik kʼal an Ajátikláb; pos Jajáꞌ, jaꞌich in Ajátik
an ajátiklábtsik ani in Pulek Takʼíxal an pakdhaꞌ
takʼix. Xi kʼwajattsik kʼal an Ajátikláb, kanidhtsik
ani takudhtsik kʼal a Dios ani lujattsik.

15Tin utsaꞌ jeye enchéꞌ an tʼokat abatwále:
―An jaꞌ xa chuꞌúmal, xon ti buxúl jachanꞌ an

uxum, i bitsowtsik, yán i atiklábtsik ani i atiklábtsik
xi kʼeꞌetich kʼeꞌetich i káwintalábtsik in koꞌol. 16 Xi
láju an ichʼamtsik xa chuꞌu ani an atʼax, neꞌech
ka pojká kʼál jachanꞌ an uxum ani neꞌech ka jilan
walbadh ani chilim. Neꞌech ka kʼaptsin an tin
tʼuꞌúl ani neꞌech ka tsikan. 17 Kʼwajbantsidhtsik
bin ejattal kʼal na Dios abal kin tʼajaꞌtsik xowaꞌ
Jajáꞌ in léꞌ. In tʼajámtsik i káw abal kin pidhaꞌ ti
awiltaláb an atʼax ka takʼxin asta ka tʼájan xowaꞌ
in ulúmal na Dios. 18 An uxum xa chuꞌu, jaꞌich
an yejcheꞌ bitsow xin takʼyal an pakdhaꞌ takʼix xi
kʼwajat ban chabál.

18
Pakwat an yejcheꞌ bitsow Babilonia

1 Tam ti watʼéch jechéꞌ, u chuꞌu juní jun i tʼokat
abatwále ti paꞌílwalkʼiꞌ kʼal yantam i awiltaláb ani
in tajbay an chabál kʼal nin tajáx. 2 Ani in ulu
kawidh enchéꞌ:
―Pakwatich, pakwatich, an yejcheꞌ bitsow Ba-

bilonia, xi wenkʼodhich tin kʼimáꞌ i atʼax ejat-
talábtsik, tin chinkʼontal xowaꞌkich i atʼax ejat-
talábtsik ani tin pákʼw i chʼichintsik xi atʼax. 3Abal
ejtal an atiklábtsik, ukʼpindhats kʼal an walastaláb
xin tʼajál; an pakdhaꞌ takʼix xi kʼwajat ban chabál,
in wéwnámaltsik xowaꞌ yab alwaꞌ in tʼajál ani an
nújultsik xi kʼwajat ban chabál tumínladhnéktsik

kʼal xowaꞌ in pakwal yab exbadh jachanꞌ an
yejcheꞌ bitsow.

4 U achʼaꞌ tám juní jun i káwintaláb xi tál walkʼiꞌ
xin ulal enchéꞌ:
―Ki kaletsik ba jachanꞌ an bitsow, tatáꞌtsik xi

Nanáꞌ tu dhabal, abal yab ki walbintsik kʼal nin
walab nibal ka bachʼutsik an kʼakʼadh yajtsiktaláb
xi neꞌech kin bachʼutsik. 5 Pos nin walabtsik
jachanꞌ an yejcheꞌ bitsow, yanenekich tʼajat ani in
bajúmalich asta walkʼiꞌ. Jaxtám na Dios ti neꞌech
kinpidhaꞌ ti kʼakʼadhyajtsiktaláb abal yanenekich
tʼajat ni walab. 6 Ka tʼajtsi jachanꞌ an yejcheꞌ bit-
sow anílkʼi xan tin tʼajtsámal xi kʼeꞌettsik ani chábíl
ti ka tʼajtsi xowaꞌ in tʼajámal. Chábíl ti ka tʼajtsin an
ti yajtsiktaláb xowaꞌ in tʼajtsámaltsik kʼeꞌet. 7 Kom
jajáꞌ in tʼekʼámal tʼajat tinbáꞌ ani kʼwajinek xan ti
jajáꞌ in leꞌnámal, ka pidhan ti yajtsiktaláb ani ka
ukʼindhá, pos jajáꞌ in ulal enchéꞌ tin itsích: “Techéꞌ
in buxúl jelti jun i pulek takʼix mímláb, yab in
chemtsidh nibal neꞌech ku achʼaꞌ i tʼeꞌpintaláb.”
8 Jaxtám, junkʼi a kʼítsá ti neꞌech kin chuꞌu ejtal
jechéꞌ an kʼakʼadh yajtsiktaláb: an chemlá, an
tʼeꞌpintaláb ani an kʼaꞌínab. Neꞌech ka tsikan, pos
ejtal in ejtowal kin tʼajaꞌnaDios anOkʼóxláb, xi kʼál
ti bijtsidh xowaꞌ neꞌech kin tamu jechéꞌ an yejcheꞌ
bitsow.

9An pakdhaꞌ takʼix xin wéwnámaltsik xowaꞌ yab
alwaꞌ in tʼajál jachanꞌ an bitsow ani kʼwajinektsik
xan ti jajáꞌkʼitsik in kulbetnámal, neꞌech kin
ukʼintsi ani neꞌech kin tʼeꞌpintsi tam kin chuꞌtsi
an tin pawil tam exom ti tʼaꞌíl. 10 Neꞌech kin ów
telaꞌkʼi abal in jikʼnáltsik an yajtsiktaláb xi exom

in tamwal jechéꞌ an yejcheꞌ bitsow ani neꞌech kin
ulutsik enchéꞌ:
―¡Chʼojontál in chuꞌbíl jechéꞌ an yejcheꞌ bitsow

Babilonia xi likat tʼajat! Pos júnkʼi a kʼítsá ti pidhan
ejtal xowaꞌ bijtsidh neꞌech kin tamu.

11 An nújultsik xi kʼwajat ban chabál, neꞌech
kin ukʼintsi ani kin tʼeꞌpintsi jechéꞌ an bitsow
abal yabich neꞌech ka waꞌchin xitaꞌ kʼál ti ka
chʼayꞌtsintsik an tin nujwál. 12 Xowaꞌ in nujwalt-
sik, jaꞌich an oro, an plata, an labidh tʼujubtsik,
an perla, an alwaꞌ kʼudhkʼumtsik xi biliy, an
kʼudhkʼum xi tʼajadh kʼal i seda, xi chakniꞌ ani xi
tʼunuyich tʼajat kʼal in chákníꞌ. Ejtal jeye an teꞌtsik
xi niwiy, ejtal xowaꞌ tʼajadh kʼal i marfíl, xowaꞌ
tʼajadh kʼal i teꞌtsik xi labidh. Xowaꞌ tʼajadh jeye
kʼal i patʼál xin bij bronse ani kʼal i tʼujub xin bij
mármol. 13 In nujwaltsik jeye i kanela, xowaꞌkich i
chʼojóltsik xi niwiy, i ikob, i mirra, i niwiytalábtsik,
i yajtsik uxnél, i aséyte, i trigo xi cheꞌedh ani xi put-
dhaꞌ. In nujwaltsik jeye i koꞌnéltsik xu kitandháb,
i borregotsik, i bitsim, i karreta ani in nujwaltsik
jeye i iniktsik abal ti jolib. 14Neꞌech kin utsaꞌtsik
enchéꞌ jachanꞌ an yejcheꞌ bitsow:
―Ejtal xowaꞌ a kulbetnál, xoꞌ yabich a koꞌol ani

ejtal xowaꞌalwaꞌani labidhxakóꞌyámal,xoꞌyabich
más jaykʼi neꞌech ka kóꞌoy.

15 An nújultsik xin nujúmal ejtal jechéꞌ ani
tumínladhnéktsik abal nújlámadhtsik ba jechéꞌ an
yejcheꞌ bitsow, neꞌech kin ów telaꞌkʼi abal in
jikʼnáltsik an yajtsiktaláb xi exom in tamwal jechéꞌ
an yejcheꞌ bitsow, neꞌechtsik kin ukʼintsi ani kin
tʼeꞌpintsi. 16Neꞌech kin ulutsik enchéꞌ:

―¡Chʼojontál in chuꞌbíl jechéꞌ an yejcheꞌ bitsow!
Xin junwalwiꞌik jelti jun i mímláb xi xeketlidh
kʼal i alwaꞌ kʼudhkʼum xi biliy ani chakniꞌ, ani
xi tʼunuyich tʼajat kʼal in chákníꞌ. Xin koꞌol
jeye i kʼwajbaxtaláb xi tʼajadh kʼal i oro, kʼal i
labidh tʼujubtsik ani kʼal i perla; 17 ¡abal júnkʼi a
kʼítsá ti kʼibchon ejtal xowaꞌ kajbidh in jalbíl xin
koꞌolwiꞌik!
Ejtal xu beldhomtsik an ti pakdhaꞌ tan, an

bitsówlomtsik xi neꞌech ban tan, xu tʼojnaltsik ban
tan ani ejtal xu tʼojnaltsik ban pujal, ówmétsik.
18Tam tin chuꞌtsitsik an tin pawil jechéꞌ an yejcheꞌ
bitsow tam ti exom ti tʼaꞌíl, in ulutsik kawidh
enchéꞌ:
―¿Jowaꞌ bitsow waꞌach xi neꞌech kin junu jelti

jechéꞌ an yejcheꞌ bitsow?
19 Inmujtsitsik ti pojodh in ókʼ abal kin xalkʼaꞌke

u tʼeꞌpinaltsik, ukʼintsik, tʼeꞌpintsik ani in ulutsik
kawidh enchéꞌ:
―¡Chʼojontál in chuꞌbíl jechéꞌ an yejcheꞌ bit-

sow! Pos kʼal an tumín xi waꞌachwiꞌik tajaꞌ,
tumínladhnéktsik xin koꞌol an pakdhaꞌ tan ban pu-
jal. ¡Ani júnkʼi a kʼítsá ti pakwat jechéꞌ an yejcheꞌ
bitsow!

20 Por tatáꞌtsik xi kʼwajat walkʼiꞌ, xi
dhabalábichtsik kʼal na Dios, abatwáletsik ani
tʼiltsixtsik, ki kulbétsik kʼal tin kwenta xowaꞌ in
tamu jechéꞌ an yejcheꞌ bitsow, pos na Dios in
tʼajaꞌich kin jalbiy xowaꞌ ti tʼajtsámaltsik jechéꞌ an
yejcheꞌ bitsow.

21 Jun i likat tʼokat abatwále in dhayaꞌ tám jun i
tʼujub, xin junwal jelti jun i yejcheꞌ chaꞌ tʼujub, in
petʼnaꞌ ban pujal ani in ulu enchéꞌ:

―Anchanꞌ jeye ti neꞌech kapetʼná an yejcheꞌbit-
sow Babilonia ani yab más jaykʼi neꞌech ka witsiy
ka chuꞌtat. 22Yabmás jaykʼi neꞌech ka achʼatmé ba
jechéꞌ an yejcheꞌ bitsow ti tʼenyáb an són, ti jutsyáb
an chúl ani an kornetatsik. Nibal más neꞌech ka
waꞌchin ba jechéꞌ an yejcheꞌ bitsow i tʼojnaltsik,
nibal neꞌech ka achʼatmé an chaꞌ tʼujub ti cheꞌnáb.
23 Yabich neꞌech ka tajkʼan i kʼamal ba jechéꞌ an
yejcheꞌ bitsow, nibal más neꞌech ka achʼatmé ti
tʼajnal i ajib jelti xu tʼajnal tam waꞌach i tomk-
ixtaláb. Pos an nújultsik xi nújlámadhtsik tachanꞌ,
jaꞌichwiꞌikximás tumínladhtsik tʼajatxiwaꞌachban
kʼayꞌlá ani a kʼambiyámal ejtal an atiklábtsikkʼal na
kʼambixtal.

24 Ba jechéꞌ an yejcheꞌ bitsow chemdhats xu
dhabalábichtsik kʼal naDios, i tʼiltsixtsik ani ejtal xi
chemdhatstsik ban kʼayꞌlá.

19
1 Tam ti watʼéch ejtal jechéꞌ, u achʼaꞌ túꞌ walkʼiꞌ

jun i kawidh káwintaláb jelt in káwintal yán i
atiklábtsik xin ulal enchéꞌ:
¡Aleluya! An loꞌeltaláb, an labidh tʼokattaláb ani an

chápláb, ni Diosil in dhabal,
2pos Jajáꞌ in lujtalkʼi tu lújundhax ani in tsubtalkʼi.
In pidhaꞌ xowaꞌ in lujyal kin bachʼu an yejcheꞌ bit-

sow Babilonia xin junwal jelti jun i yejcheꞌ
junkux inik uxum.

Jechéꞌ an yejcheꞌ bitsow, in walbindhám an
atiklábtsik xi kʼwajat ban chabál kʼal an
walastaláb xi jajáꞌ in tʼajámal.

Tʼajan kin jalbiy kʼal ni Diosil jechéꞌ an yejcheꞌ
bitsow, nin chemtal nin tʼójontsixiltsik na
Dios.

3 In ulutsik jeye enchéꞌ:
―¡Aleluya! An paw xu bolilíl tam exom ti tʼaꞌíl

jechéꞌ an yejcheꞌ bitsow, yab jaykʼi neꞌech ka
kublan ti bolilíl.

4 Xi jun inik chéꞌ an yejcheltsik ani xi chéꞌ jeye
taꞌ ti kʼwajattsik ejat, tudhlan tám kututsik asta
chabál, in kʼakʼnaꞌtsik na Dios xi buxúl ban tʼokat
kʼwajtaláb ani in ulaltsik enchéꞌ:
―¡Aleluya! ¡Anchanꞌ ka tʼájan!
5Achʼatmé tám jun i káwintaláb xi kale ban tʼokat

kʼwajtaláb xin ulu enchéꞌ:
Ka kʼakʼnaꞌtsik ni Diosil,
ejtal tatáꞌtsik xa tʼójontsal
ani xa jikʼnáltsik,
tsʼitsik ani pakdhaꞌ.

An ajib xi neꞌech ka waꞌchin tam an Ajátikláb kin
utúch kʼal Jajáꞌ an belomtsik

6 U achʼaꞌ jeye jelt in káwintal yán i atiklábtsik,
jelt xan tu bososól yán i waljaꞌtsik ani jelti tam u
píkʼnal kawidh i junkil xin ulaltsik enchéꞌ:
¡Aleluya! In tujúch ti takʼix an Okʼóxláb, ni Diosil xi

ejtal in ejtowal kin tʼajaꞌ.
7Ku kulbéch xoꞌ, ku kʼijidhméch ani ki kʼakʼnaꞌ an

Okʼóxláb,
pos in bajúmalich an kʼij xowkʼi an Ajátikláb ti

neꞌech kin utúch kʼal Jajáꞌ an belomtsik jelt
xan ti jun i kwitól u tomkinalich kʼal jun i
tsidhan.

Anbelomtsik, kʼwajatich tʼojojodh abal ka kʼwajay
kʼal an Ajátikláb;

8ani pidhnékich ka xeketlin kʼal i alwaꞌ kʼudhkʼum
xi biliy, tʼokat ani chʼaxixíl.

Pos an alwaꞌ kʼudhkʼum xi biliy, in léꞌ kin ulu nin
lujat xeꞌchintal xu dhabalábichtsik kʼal na Dios.

9Tin utsaꞌ tám enchéꞌ an tʼokat abatwále:
―Ka dhutsaꞌ enchéꞌ: “Kʼijidh tʼajat abal xitaꞌ xi

kanidhtsik ban ajib tam an Ajátikláb kin utúch an
belomtsik abal ka kʼwajách kʼal Jajáꞌ.”
Ani tin utsaꞌ jeye enchéꞌ:
―Jechéꞌ jaꞌich tsubax in káwintal a Dios.
10 In tudhlan tin tamét an tʼokat abatwále abal

ku kʼakʼnaꞌ, por jajáꞌ tin utsaꞌ enchéꞌ:
―Yab ka tʼajaꞌ anchanꞌ; pos nanáꞌ u tʼójontsalkʼi

neye na Dios jelti tatáꞌ ani na at kidhábtsik xin
beláltsikxowaꞌ inólnámalna Jesús. Tokotkʼi naDios
ka kʼakʼnaꞌ.
Jachanꞌ an tsubaxtaláb xowaꞌ in ólnámal na

Jesús, jaꞌich kʼál tu ijtsinal an tʼiltsixtsik.
An inik xi punat ban dhak bitsim

11 U chuꞌu tám jebél an walkʼiꞌ ani xalkʼan jun
i dhak bitsim. Xi taꞌ ti punat tajaꞌ, in bij Lujat
ani Tsubax, kom Jajáꞌ in lujtalkʼi tu lújundhom
ani tu péjéx. 12 Nin wal chʼaxixíl tʼajat jelti an
kʼamal, yán i kwetsotsikkʼwajbaxtaláb inkʼwajbím
bin ókʼ ani taꞌ tin koꞌol dhutsadh jun i bijláb
xi tokotkʼi Jajáꞌ in exlál. 13 Xeketlidh kʼal jun i
xeketláb xi chʼoꞌodh tʼajat kʼal i xichʼ ani u bijyáb
tin Káwintal a Dios. 14 Wewkómte kʼal yán i sol-
dadotsik xi tál walkʼiꞌ, xeketlidhtsik kʼal i alwaꞌ
kʼudhkʼum xi biliy, dhakniꞌ ani tʼokat ani punut-
sik kʼal i dhak bitsim. 15 Bin wiꞌ u kalel jun i
wiꞌidh machét abal kin tʼakʼiy kʼál an atiklábtsik
xi kʼál tu tomnáb ani neꞌech ti chapik takʼix. Jajáꞌ

neꞌech kin lújundhaꞌtsik jelt xan tin tʼajál an wátʼil
uba xin watʼyal kʼal in akan ani neꞌech kin tʼajaꞌ
kin watʼnaꞌtsik an kʼakʼadh yajtsiktaláb xi tál bin
chákub na Dios xi ejtal in ejtowal kin tʼajaꞌ. 16Ani
bin eblidh kʼudhkʼumil ani bin chʼejet, in neꞌdhál
dhutsadh jechéꞌ an bijláb: “In Pulek Takʼíxal i
pakdhaꞌ takʼix ani in Ajátik i ajátiklábtsik.”

17U chuꞌu tám juní jun i tʼokat abatwále xi taꞌ ti
kubat ba kʼítsá ani in utsaꞌ kawidh enchéꞌ ejtal an
chʼichintsik xi xeꞌech ti jumumúl:
―Jalaꞌ ani ki junkuntsik abal ta kʼapul ban

kʼapúxnich xi neꞌech kin tʼajaꞌ na Dios. 18 Abal ka
kʼaptsitsik tin tʼuꞌúl i pakdhaꞌ takʼix, i okʼlek sol-
dadotsik ani i likdhaꞌ iniktsik. Abal ka kʼaptsitsik
jeye tin tʼuꞌúl i bitsim ani xi punattsik tajaꞌ. Nin
tʼuꞌúl jeye i jolibtsik ani xi yabaꞌ; xi tsʼitsik ani xi
pakdhaꞌ.

19 U chuꞌu tám an atʼax ani an pakdhaꞌ takʼix
xi kʼwajat ban chabál kʼál nin soldadojiltsik, xi
junkunéktsik abal kin péjey xin púnúm an dhak
bitsim ani nin soldadojiltsik. 20 Yakʼwan an atʼax
junax kʼal jachanꞌ an kʼambix tʼiltsix xin tʼajámal
i labidh exóltsik tin tamét jechéꞌ an atʼax. Kʼal tin
kwenta an exóltsik xin tʼajám, an kʼambix tʼiltsix in
kʼambiyámal xin walkámaltsik ka kʼwajbantsat tin
exólixtal an atʼax ani in kʼakʼnantsámal tin chʼilábil.
An atʼax ani an kʼambix tʼiltsix, petʼnátsik ejat ban
kʼamal xi kʼwajat jomomól xukʼudh kʼal i asufre.
21 Xi más, chemdhátsik kʼal an machét xu kalel
bin wiꞌ xin púnúm an dhak bitsim ani ejtal an
chʼichintsik, ajwé kʼal nin tʼuꞌúl xi chemdhátsik.

20
Ximil i tamub

1Tayílu chuꞌu ti paꞌílwalkʼiꞌ jun i tʼokat abatwále
xin tsiꞌdhál an japixtaláb abal kin japiy an owt-
siktaláb xi yab in koꞌol in okʼontal in ówtsík ani
in teykóm jun i yejcheꞌ patʼál. 2 Jechéꞌ an tʼokat
abatwále in yakʼwaꞌ an yejcheꞌ aknidh chan, xi
jaꞌich an wejeꞌ chan xu bijyáb ti lej atʼax ani
ta Satanás ani in wikʼaꞌ kʼal an patʼál tin nakíl
mil i tamub. 3 An tʼokat abatwále in petʼnaꞌ an
yejcheꞌ aknidh chan ban owtsiktaláb xi yab in
koꞌol in okʼontal in ówtsík. Tajaꞌ tin mapuy ani in
pajkʼintsi an ti wiꞌleb abal yabichmás kin kʼambiy
an atiklábtsik asta ka watʼey xi mil i tamub. Tayíl,
tamkawatʼéch ximil i tamub, neꞌech kawalkáwéꞌ
i kʼij.

4U chuꞌu jeye i tʼokat kʼwajtalábtsik ani buxkan
tajaꞌ xi pidhantsik ti awiltaláb ti lújundhom. U
chuꞌu jeye nin ejattaltsik xi kotsidhtsik tin ókʼ kʼal
tin kwentakʼi abal in beláltsik xowaꞌ in ólnámal
na Jesús. Jajáꞌtsik yab in kʼakʼnámal an atʼax,
nibal in kʼakʼnantsámal an tin chʼilábil, nibal in
walkámaltsik ka kʼwajbantsat tin exólixtal an atʼax
bin píkʼib o bin kʼubak. U chuꞌu ke ejechtsik ti
ít ani takʼxin tin nakíl mil i tamub junax kʼal na
Kristo. 5 Jechéꞌ jaꞌich tin jidhtal ti ejech ti ít an
chemélomtsik. Por xi kʼeꞌet an chemélomtsik yab jaꞌ
ejechtsik ti ít, asta tam ka watʼéch xi mil i tamub.
6 ¡Kʼijidh tʼajat ani tʼokodhichkʼalnaDios, xi neꞌech
ka ejech tam ka ejdhá tin jidhtal an chemélomtsik!
Jechéꞌtsik, yabich jaꞌ neꞌech ka chemech tin chab-
tal. Jajáꞌtsik neꞌech ti páleꞌ abal na Dios ani abal

na Kristo ani neꞌech ka kʼwajaytsik ti takʼix kʼal na
Kristo tin nakílmil i tamub.

7 Tam ka watʼéch xi mil i tamub, an lej atʼax
neꞌech ka walká xon tu kóꞌyáb balidh, 8ani neꞌech
ka kʼale kin kʼambiy ejtal an atiklábtsik xi kʼwajat
ban kʼayꞌlá. Neꞌech kin kʼambiy na Gog ani na
Magog, neꞌech kin junku an soldadotsik abal ti
péjéx. Ninyaníl, in junwal jelti ankidhibxiwaꞌach
ban pujal. 9 Kʼaletsik putál in chʼikwél an chabál,
in wiliytsik xon ti kʼwajat xu dhabalábichtsik kʼal
na Dios ani an bitsow xu kʼanidháb tʼajat kʼal na
Dios. Por petʼnantsattsik ti kʼamal kʼal na Dios
ani ejtal tʼaꞌaytsik. 10 Ani an lej atʼax, xi kʼál ti
kʼambidhtsik, petʼná ban kʼamal xi xukʼudh kʼal i
asufre, xon ti petʼnadhtsik an atʼax ani an kʼambix
tʼiltsix. Tajaꞌ neꞌech ti yajlombédhábtsik akal i kʼij
malilíl i kʼij.

An lújundhaxtaláb tin tamétan yejcheꞌdhak tʼokat
kʼwajtaláb

11 U chuꞌu tám jun i yejcheꞌ dhak tʼokat
kʼwajtaláb ani xi taꞌ ti buxúl tajaꞌ. Tin tamét
Jajáꞌ, wixkʼin an chabál ani an walkʼiꞌ ani yab
elan ní wéꞌ xon ti ka kʼwajbá an chabál ani an
walkʼiꞌ. 12 U chuꞌu an chemélomtsik, tsʼitsik ani
pakdhaꞌ, kubutsik tin tamétnaDios. Welan táman
dhutsadh úwtsik ani welan jeye jún xi jaꞌich xon ti
kʼwajat dhutsadh nin bij xi neꞌech kin bachʼutsik
an xeꞌchintaláb xi yab in koꞌol in okʼontal. An
chemélomtsik, lújundhá kʼal tin kwenta xowaꞌ in
tʼajámaltsik, xantikʼi ti kʼwajat dhutsadh ba jachanꞌ
an dhutsadh úwtsik. 13 An pujal in pidhnaꞌ an
chemélomtsik xi tajaꞌ tin koꞌol, an chemlá ani xon

tu ulel an chemélomtsik, in pidhnaꞌtsik jeye xi tajaꞌ
tin koꞌol. Ejtal an chemélomtsik, lújundhá juntsik
ti juntsik kʼal tin kwenta xowaꞌ in tʼajámal. 14 An
chemlá ani xon tu ulel an chemélomtsik, petʼná
ban kʼamal. Jechéꞌ, jaꞌich nin chabtal an chemlá.
15Tajaꞌ jeye ti petʼná xi yabtsik eltsin dhutsadh tin
bij xon ti kʼwajat dhutsadh nin bijtsik xi neꞌech
kin bachʼutsik an xeꞌchintaláb xi yab in koꞌol in
okʼontal.

21
An ítwalkʼiꞌ ani an ít chabál

1 U chuꞌu tám jun i ít walkʼiꞌ ani jun i ít chabál;
pos an jidhtalwalkʼiꞌ ani an jidhtal chabál,wixkʼin
ani yabich waꞌchin an pujal. 2Nanáꞌ, xu bij Juan,
u chuꞌu an tʼokat bitsow ti paꞌíl walkʼiꞌ tʼojojodh
tʼajat, jelti jun i tsidhan xi kʼwajat tʼojojodh abal
neꞌech ti tomkinal. Jechéꞌ an bitsow, jaꞌich an ít
Jerusalén xi abnadh kʼal na Dios. 3Ani u achʼaꞌ jun
i kawidh káwintaláb xi tálwalkʼiꞌ xin ulu enchéꞌ:
―Ka telaꞌ, naDios kʼwajatich xoꞌ kʼal an iniktsik.

An iniktsik neꞌech ka kʼwajay tin bitsówil na Dios
ani Jajáꞌ, neꞌech ka kʼwajay tin Diosil. 4 Neꞌech
ka kʼwiꞌtsintsik tin jaꞌmál nin wal kʼal na Dios ani
yabich neꞌech ka waꞌchin i chemlá, nibal i ukʼil,
nibal i tʼeꞌpintaláb, nibal i yajal; pos ejtal xowaꞌ xi
waꞌachwiꞌik, watʼéch.

5 In ulu tám enchéꞌ xi taꞌ ti buxúl ban tʼokat
kʼwajtaláb:
―Nanáꞌ u tʼajál ti ít ejtal xowaꞌkich.
In ulu jeye enchéꞌ:
―Ka dhutsaꞌ, pos ejtal jechéꞌ xowaꞌ u ulal,

tsubax ani awil ka belan.

6Tayíl tin utsaꞌ enchéꞌ:
―Tʼajadhich ti kʼwajat. Nanáꞌich nin tujtal ani

nin okʼontal, xi okʼox ani tayíl. Xitaꞌu tsikél,neꞌech
ku pidhaꞌ an ti jaꞌ xu kalel xon tu kalel an jaꞌ xin
pidhnál an xeꞌchintaláb xi yab in koꞌol in okʼontal
ani yab neꞌech kin jalbiy ni jun xataꞌ. 7 Xitaꞌ kin
kuxuy ejtal xowaꞌkich kʼal Nanáꞌ tu kwenta ani
yab kin jilaꞌ ti kin belaꞌ, neꞌech ku pidhaꞌ ejtal
xowaꞌ u koꞌol; neꞌech kin kʼwajay tin Dios kʼal jajáꞌ
ani jajáꞌ neꞌech ka kʼwajay tu chakámil. 8 Por xi
jikʼelomtsik, xi yabtsik u belom, xi pojkantáltsik,
xu chemdhaxtsik, xu junkunaltsik kʼal xi yab in
tomtal, xu dhimantsik, xin kʼakʼnáltsik i chʼilab
ani ejtal xu kʼambixtsik, neꞌech ka kʼaletsik ban
kʼamal xi kʼwajat jomomól xukʼudh kʼal i asufre.
Jechéꞌ jaꞌich an chemlá xin chabtal.

An ít Jerusalén
9 Tsích tám xon tin kʼwajat jún ti éb xi búk an

tʼokat abatwáletsik xi táꞌwiꞌik tin teykóm jún xi
búk an lejab tsʼutsat kʼal jún xi búk an kʼakʼadh
yajtsiktaláb xi tin okʼontal ani tin utsaꞌ enchéꞌ:
―Jalaꞌ ani neꞌech tu óltsi xi neꞌech kin tomiknaꞌ

an Ajátikláb. Jechéꞌ an Ajátikláb, jaꞌich jelti an
borrego xu pikbantsáb na Dios.

10Ban xalkʼantsixtaláb xi tin pidhaꞌ ku chuꞌu an
Tʼokat Ejattaláb, an tʼokat abatwále tin júnaꞌ ba jun
i yejcheꞌ tʼekʼat chʼén ani tin xalkʼantsi an ti yejcheꞌ
tʼokat bitsow Jerusalén xi kʼwajat ti paꞌíl walkʼiꞌ
xi tál ba na Dios. 11 Jachanꞌ an bitsow, chʼaxixíl
kʼal nin tajáx na Dios ani nin chʼaxixíltal in junwal
jelti jun i labidh tʼujub xu bijyáb ti jaspe, tajujúl
jelti lam. 12 Malilíl jachanꞌ an bitsow, mapudh

kʼal jun i mapuxtaláb púlek ani tʼekʼat. In koꞌol
lajucháb i wiꞌleb ani ba juntsik anwiꞌleb, kubutsik
juntsik i tʼokat abatwále. Ba juntsik an wiꞌleb,
dhutsadh juntsik i bijláb, xi jaꞌich xi lajucháb nin
chakámiltsik na Israel. 13 Óx i wiꞌleb kʼwajat in
lujtal xon tu kalel na kʼítsá, óx jeye ebál, óx alál ani
óx, in lujtal xon tu ochel na kʼítsá. 14 Nin mapúl
an bitsow aknidh kʼal lajucháb i tʼujubtsik ani ban
tʼujubtsik, kʼwajat dhutsadhninbij xi lajuchábnin
abatwálejiltsik an Ajátikláb.

15 An tʼokat abatwále xi kʼwajat ti tʼilom kʼal
nanáꞌ, in teykóm jun i lejbaxtaláb xi tʼajadh kʼal i
oro abal kin lejbay an bitsow, nin wiꞌlébiltsik ani
nin mapúl. 16 An bitsow, chéꞌ in waltsik in koꞌol,
nin nakíl ani nin chʼikwél junax anikʼi. An tʼokat
abatwále in lejbay an bitsow kʼal an lejbaxtaláb
ani chab mil láju inik i kilómetro ti lejban; nin
nakíl, nin tʼekʼíl ani nin chʼikwél, junax anikʼi.
17 Tayíl in lejbantsi jeye an tin mapúl, ox inik chéꞌ
i metro ti lejban. Jechéꞌ an lejbaxtaláb xin éynaꞌ an
tʼokat abatwále, jaꞌich an lejbaxtaláb xin éynál an
iniktsik.

18An mapuxtaláb, tʼajadh kʼal i tʼujub xu bijyáb
jaspe ani an bitsow, kʼal i mapal oro ti tʼajadh, in
junwal jelti jun i lam xi tʼokat. 19Nin akan an ma-
puxtaláb, labidhmédhats kʼal xowaꞌkich i labidh
tʼujubtsik: nin jidhtal, kʼal i jaspe; nin chabtal, kʼal
i safiro; nin oxtal, kʼal i ágata; nin cheꞌtal, kʼal i
esmeralda; 20 nin boꞌtal, kʼal i ónise; nin akakláb,
kʼal i kornalina; nin búkláb, kʼal i krisólito; nin
waxikláb, kʼal i berilo; nin beléjuláb, kʼal i topasio;
nin lájutal, kʼal i krisoprasa; nin lajujuntal, kʼal i
jasinto ani nin lajuchabtal, kʼal i amatista. 21 Xi

lajucháb an wiꞌleb, i labidh tʼujubtsik xu bijyáb
ti perla; juntsik an wiꞌleb, kʼal juntsik i perla ti
tʼajadh. Ani an pulek bél xi kʼwajat ba jachanꞌ an
bitsow, tʼajadh kʼal i mapal oro jelti lam xi tajujúl.

22 Ba jachanꞌ an bitsow, yab u chuꞌu ni jun i
pulek atá xon tu kʼakʼnáb na Dios, pos an Okʼóxláb,
na Dios xi ejtal in ejtowal kin tʼajaꞌ, Jajáꞌich na
kʼwajat jelti an atá xon ti Jajáꞌ u kʼakʼnáb ani an
Ajátikláb jeye. 23 An bitsow yab in yéntsal ka
tajbayat kʼal a kʼítsá nibal kʼal a íchʼ, pos u tajbayáb
kʼal nin tajáx na Dios ani an Ajátikláb, xi jaꞌich
jelti an borrego xu pikbantsáb na Dios, jaꞌich nu
tajaxtaláb. 24 An atiklábtsik xi loꞌodhich, neꞌech
ka xeꞌchintsik bin tajáx jachanꞌ an bitsow ani an
pakdhaꞌ takʼix xi ban kʼayꞌlá, neꞌech kin júnaꞌtsik
tajaꞌ i chʼejwalixtaláb ani neꞌech kin kʼakʼnaꞌtsik
na Dios. 25 Nin wiꞌlébiltsik yab jaykʼi neꞌech
ka mapyat, pos tajaꞌ yab neꞌech ka jikʼwchin.
26 Ejtal an atiklábtsik, neꞌech kin júnaꞌ tajaꞌ i alwaꞌ
chʼejwalixtaláb ani neꞌech kin kʼakʼnaꞌtsik naDios.
27Yab jaykʼi neꞌechkaochich tajaꞌxowaꞌyabalwaꞌ,
xowaꞌ atʼax nibal xu kʼambixtsik. Tokot neꞌech
ka ochichtsik tajaꞌ xi kʼwajat dhutsadh nin bij bin
dhutsadh úwil anAjátikláb. Jechéꞌ an dhutsadh úw,
jaꞌich xon ti dhutsadh xi neꞌech kin kóꞌoytsik an
xeꞌchintaláb xi yab in koꞌol in okʼontal.

22
1 An tʼokat abatwále tin óltsi tám jun i alabél

waljaꞌ ani an jaꞌ xi waꞌach tajaꞌ, jaꞌich xin pidhnál
i xeꞌchintaláb xi yab in koꞌol in okʼontal. Jechéꞌ an
jaꞌ, tajujúl jelti lam ani u kalel bin tʼokat kʼwajtal
naDios ani banAjátikláb. 2 Junax chʼejel banpulek

bél xi kʼwajat ba jachanꞌ an bitsow ani jun pakʼeꞌ
jun pakʼeꞌ tin waltsik an waljaꞌ, tajaꞌ ti kubat an
teꞌ xin pidhnál an xeꞌchintaláb xi yab in koꞌol in
okʼontal, xu walim lajuchábíl ti tamub. Íchʼ ta íchʼ
u walim ani nin xekéltsik alwaꞌ abal ka jeldhá kʼál
an atiklábtsik. 3 Yabich neꞌech ka waꞌchin xataꞌ
xi bijidh ke neꞌech ka kʼale ban kʼibeltaláb. Nin
tʼokat kʼwajtal naDios ani anAjátikláb, tajaꞌneꞌech
ka kʼwajay ba jachanꞌ an bitsow ani neꞌech ka
kʼakʼná kʼal nin tʼójontsixiltsik. 4Neꞌech ka chuꞌtat
kʼal nin tʼójontsixiltsik ani neꞌech kin kóꞌontsitsik
an tin bij ba nin píkʼib. 5 Tajaꞌ yab neꞌech ka
jikʼwchin. Xi neꞌech ka kʼwajaytsik tajaꞌ, yab
neꞌech kin yéntsitsik i tajbaxtaláb, nibal nin tajáx
na kʼítsá. Pos neꞌech ka tajbayattsik kʼal na Dios,
an Okʼóxláb ani neꞌech ti takʼixtsik malilíl i kʼij.

Kʼunatich xowkʼi ti neꞌech ka tsích na Jesukristo
6Tin utsaꞌ jeye enchéꞌ an tʼokat abatwále:
―Ejtal jechéꞌxowaꞌuulal, tsubaxani awil kabe-

lan. AnOkʼóxláb,naDios xin ijtsal an tʼiltsixtsik, in
abnámal nin tʼokat abatwálejil abal kin xalkʼantsi
nin tʼójontsixiltsik xowaꞌ neꞌech ka támun kʼunat i
kʼij.

7―¡Kʼunat i kʼij neꞌech kin tsích!
¡Kʼijidh abal xitaꞌ xin tʼajál xowaꞌ in ulal nin

tsubaxtalábilnaDios xi kʼwajat dhutsadhba jechéꞌ
an dhutsadh úw!

8 Nanáꞌ, xu bij Juan, u achʼaꞌ ani u chuꞌu ej-
tal jechéꞌ. Tam tu achʼámalich ani u chuꞌúmalich,
in tudhlan tin tamét an tʼokat abatwále xi tin
xalkʼantsámal jechéꞌ abal ku kʼakʼnaꞌ. 9Por jajáꞌ tin
utsaꞌ enchéꞌ:

―Yab ka tʼajaꞌ anchanꞌ, pos nanáꞌ u tʼójontsalkʼi
neye na Dios jelti tatáꞌ ani na at kidhábtsik an
tʼiltsix ani ejtal xin tʼajáltsik xowaꞌ kʼwajat dhut-
sadh ba jechéꞌ an dhutsadh úw. Tokotkʼi na Dios
ka kʼakʼnaꞌ.

10Tin utsaꞌ jeye enchéꞌ:
―Yab ka chinaꞌ xowaꞌ kʼwajat dhutsadh ba

jechéꞌ an dhutsadh úw, pos kʼunatich xowkʼi
neꞌech ka támun jechéꞌ. 11Xitaꞌ xin tʼajáltsik xowaꞌ
yab lujat, jilaꞌ kin óntsi kin tʼajaꞌtsik xowaꞌ yab
lujat; xi atʼaxtsik, jilaꞌ kin óntsi kin tʼajaꞌ xowaꞌ
atʼax. Porxi lujattsik, kinóntsikin tʼajaꞌxowaꞌ lujat
anixi tʼokodhichtsikkʼalnaDios, kinóntsikin tʼoko
tinbáꞌ.

12 ―Kʼunat i kʼij neꞌech kin tsích ani neꞌech
ku tsiꞌdhaꞌ an chʼejwalixtaláb xi neꞌech tu pidhaꞌ
juntsik ta éb, kʼal tin kwenta xowaꞌkʼi a tʼajámaltsik.
13Nanáꞌich nin tujtal ani nin okʼontal, xi okʼox ani
xi tayíl.

14 Kʼijidh xitaꞌ exomtsik in tʼokwal tinbáꞌ abal
kinejtotsikkauteyxon ti kʼwajat an teꞌxinpidhnál
an xeꞌchintaláb xi yab in koꞌol in okʼontal ani abal
kin ejtotsik ka ochich bin wiꞌlébil an bitsow. 15Por
xi atʼaxtsik, xu dhimantsik, xu junkunaltsik kʼal xi
yab in tomtal, xu chemdhaxtsik, xin kʼakʼnáltsik i
chʼilab ani ejtal xin kulbetnáltsik ti kʼambix, eléb
neꞌech ka jilkʼon.

16 ―Nanáꞌ, xu bij Jesús, u abámal nu tʼokat
abatwálejil abal kin óltsi jechéꞌ ejtal an belomtsik.
Nanáꞌich nin tujtal ani nin kidhtal an pulek takʼix
Dabid. Nanáꞌich nin kʼwajat jelti na pulek ót xu
kalel tam dhajaw.

17An Tʼokat Ejattaláb ani an belomtsik, in ulalt-
sik enchéꞌ:
―Jalaꞌ.
Xitaꞌ kin achʼaꞌ, kin ulu jeye:
―Jalaꞌ.
Xitaꞌ u tsikél, ka tsích ani kin uchʼaꞌ an jaꞌ xin

pidhnál an xeꞌchintaláb xi yab in koꞌol in okʼontal
ani yab neꞌech kin jalbiy ni jun xataꞌ.

18 Ejtaltsik xin achʼál xowaꞌ kʼwajat dhutsadh
ba jechéꞌ an dhutsadh úw, u utsáltsik enchéꞌ: Max
jun xitaꞌ kin puntsiy xowaꞌ jéꞌ kʼwajat dhutsadh,
neꞌech jeye tám ka pidhan kʼal na Dios an ti
kʼakʼadhyajtsiktaláb xi kʼwajat dhutsadhba jechéꞌ
an dhutsadh úw. 19 Ani max jun xitaꞌ kin wékʼoy
jun xataꞌ xowaꞌ kʼwajat dhutsadh ba jechéꞌ an
dhutsadh úw, neꞌech jeye ka wékʼontsat tin bij kʼal
na Dios ban dhutsadh úw xon ti kʼwajat dhutsadh
nin bijtsik xi neꞌech kin bachʼu an xeꞌchintaláb xi
yab in koꞌol in okʼontal. Yab neꞌech ka walká ka
ochich ban tʼokat bitsow xi kʼwajat in tʼilál jechéꞌ
an dhutsadh úw.

20An Ajátikláb, xin ólnál jechéꞌ, in ulal enchéꞌ:
―Tsubaxuulal abal kʼunat i kʼij neꞌech kin tsích.
Anchanꞌ ka tʼájan. ¡Ki tsích, Ajátikláb Jesús!
21Ka bachʼwaltsik echʼekʼi nin alwaꞌtal ni Ajátik

Jesukristo. Anchanꞌ ka tʼájan.

